
 d Абжьаратә ҵара хыркәша-
ны, «мышьҭабзиала» ҳәа ес-
нагь еилашуа аԥсҭазаара ду 
ахь ашьаҿеихгара, дарбанзаа-
лак изы агәыхыҭхыҭра ҳаракы 
ацуп. Игәырӷьахәу, аха уи аангьы 
ахәыцра рацәеи маҷк агәыԥша-
ареи зҵоу ари агәалаҟазаара 
рлахьынҵахеит сынтәа Аԥсны аус 
зуа 153 школ рахьтә 1888-ҩык 
ақәыԥшцәа.

Маи 22 рзы ҳтәыла ашколқәа 
зегь рҟны, 2024-2025-тәи аҵа-
рашықәс хыркәшо игеит «Аҵ-
ыхәтәантәи аҵәҵәабжьы». Аб-
жьаратә ҵараиурҭақәа рҟны 
традициала ишаԥу еиԥш, им-
ҩаԥган ҳҳәынҭқарра анапхга-
ра, ауаажәларратә усзуҩцәа, 
арҵаҩцәа-ааӡаҩцәа, анацәа 
абацәа, аҩызцәа ақәлацәа уҳәа 

ауаа рацәа  здызԥхьалаз агәырӷьа-
ратә цәаҳәақәа.

Ишазгәаҳҭахьоу еиԥш, аш к олқәа 
ирылгеит – 1888-ҩык абиԥара ҿа 
рхаҭарнакцәа. Маи 16 рзы зҵара 
хыркәшаз азыҟаҵаратә гәыԥқәа 
ироушьҭымҭацәоуп – 500-ҩык, ак-
тәи акласс хыркәшаны, аҩбатәи ахь 
ииасит – 2500-ҩык, ахәыҷбаҳчақәа 
аанрыжьит – 1300-ҩык ахәыҷқәа.

Абжьаратә школ аҟны аҵа-
ра ахыркәшара шьақәзырӷәӷәо 
аҳәынҭқарратә ԥышәарақәа 
мҩаԥысуеит IX-XI аклассқәа рҟ-
ны, маи 27 инаркны ииун 20 рҟ-
нынӡа. Актәи аԥышәара мҩаԥгахо-
ит ахатәы бызшәазы аҩра иазкны 
– аиҭаҳәа ахыҭҳәаатә знеишьақәа 
ацҵаны.

«Ҳаҭыр ду зқәу аушьҭымҭацәа! 
Агәабзиара раԥхьа инаргыланы, 
шәыԥсҭазаараҿы еснагь ақәҿиа-
рақәеи аихьӡара ҳаракқәеи  шәԥе-
иԥшзааит. Ишәхашәмыршҭлан 
ианакәызаалак шәырҵаҩцәа-шәа-
аӡаҩцәа рџьабаа, шәа шахь иаа-
дырԥшуаз агәцаракра, ҳаҭыр ду 
шәзақәыз уи еснагь ҳәа адныҳәа-
ларатә ажәа ԥхақәа рыла иқәгы-
лара хациркит Н.А.Лакоба ихьӡ 
зху Гәдоуҭатәи актәи абжьаратә 
школ агәырӷьаратә усмҩаԥгатә 

иаҭааз атәыла Ахада Бадра  Гәын-
ба. Иара убас, еиҵагыло абиԥа-
рақәа реиҵааӡараҿы шықәсы-
рацәалатәи рџьабаа инаҵшьны 
иазгәаҭо, дызҭааз ашкол арҵаҩцәа 
рхаҿрала, ҳтәылаҿтәи  арҵаҩцәа 
зегьы «иҭабуп» ҳәа реиҳәеит Ба-
дра Зураб-иԥа. Анаҩс, атәы-
ла Ахада аушьҭымҭацәеи урҭ ре-
иҵбацәеи  хаҭала драцәажәеит, 
рфотосахьақәа еицҭырхит, уи ҳәа-
рада гәахәара дууп аҿар рзы.

Н.А.Лакоба ихьӡ зху Аҟәатәи 
Ашьхарыуаа рышкол аҟны, есы-
шықәсеиԥш сынтәагьы аҵара 
хзыркәшаз рхыԥхьаӡара маҷмызт, 
урҭ 120-ҩык рахьтә х-ҩык: Наала 
Бжьаниа, Алиса Быҭәба, Анна Аҩӡба 
ахьтәы медалқәа риура рҽазыр-
шәоит. Аҵарашықәс ахыркәшара 
иазкыз агәырӷьаратә цәаҳәахьы 
имҩахыҵит Аԥыза-министр актәи 
ихаҭыԥуаҩ Џьансыхә Нанба, Аҟәа 
ақалақь Ахада ихаҭыԥуаҩ Автан-
дил Сурманиӡе. Уи ақалақь Ахада 
Ҭемыр Агрба иусԥҟа инақәыршәа-
ны, аушьҭымҭацәа ихьӡала дрыд-
ныҳәало, ахьтәы медал аиура аҽа-

зышәаҩцәа ахҩык ақәҿиарақәа 
рзеиӷьашьо иранеишьеит 50-50 
нызқь мааҭ.

Абжьаратә ҵара хзыркәшаз 
аԥсҭазаара аганқәа зегь рҟ-
ны ианакәызаалак аихьӡарақәа 
рзеиӷьашьазарц, урҭ рааӡараҿы 
злагала маҷым арҵаҩцәа иҭа-
буп ҳәа ралҳәарц, Аԥсны жәлар 
рпоет Б.У.Шьынқәба ихьӡ зху 
Аҟәатәи актәи абжьаратә школ 
ахь дымҩахыҵит аҵара аминистр 
Хана Гәынба. Убас, ҳтәыла еиуе-
иԥшым араионқәеи ақалақьқәеи 
рышколқәа рҟны имҩаԥысу-
аз агәырӷьаратә усмҩаԥгатәқәа 
ирҭааны, азеиӷьашьарақәа рыла 
иқәгылеит аминистрцәа Реилазаа-
ра егьырҭ ахаҭарнакцәагьы.

Аҳҭнықалақь аҵара аусбарҭа 
аиҳабы Асҭанда Ҭаркьыл лажәақәа 
рыла, ақалақь аҟны абжьаратә ҵара 
хдыркәшеит – 542-ҩык, ихарҭәаам 
абжьаратә ҵара (IX акл.) – 895-ҩык; 
актәи аклассқәа ирылгеит – 843-
ҩык. Инеизакны аҳҭнықалақь аҟны 
аус зуа жәохә школ рҟны иахьазы 
аҵара рҵоит – 9441-ҩык ахәыҷқәа.

Зҭоурых ҵаулоу ҳаԥсад-
гьыл аԥеиԥш иагәыӷра хадоу ау-
шьҭымҭацәа мҩамш шәықәыз! 
Мышьҭабзиала!

Игәырхыҭхыҭгоу ашьаҿа

Мҩамш! Мышьҭабзиала!

Ахра Анқәаб

 d Аҳәынҭқарра Ахада Бадра 
Гәынба лаҵарамза 25 азы ақа-
лақь Минеральные Воды  иаа-
тыз Кавказтәи аинвестициатә 
форум ихы алаирхәит. 

Афорум аҿы тема хаданы иҟо-
уп: «Аинвестициатә мҩа: Иа-
цы. Иахьа. Уаҵәы». Афорум аусу-
ратә программа  рхы аладырхәит 
аҳәынҭқарратә мчра аусбарҭақәа 

рнапхгаҩцәа, Урыстәылатәи, 
жәларбжьаратәи аилазаарақәа, 
амассатә информациа ахархәа-
гақәа, аҿартә, аҭҵаарадырратә 
аилазаарақәа  рхаҭарнакцәа. 
Афорум Урыстәылатәи ареги-
онқәа рҿы  аинвестициатә проек-
тқәа аҳәынҭқарра-хазхаҭалатәи 
аилахәырақәа рыҿиареи  аусу-
ратә еилаӡарақәа рыбжьаҵареи 
рзы аиҿцәажәарақәа рымҩаԥгара 
иазкуп. Афорум аиҿкаара ахахьы 
иагеит – Урыстәылатәи Афедера-
циа аекономикатә ҿиара Амини-
стрреи Урыстәылатәи Афедерациа 
Аиҳабыреи адгылара зырҭо Афонд 
Росконгресс. 

Аԥсны Аҳәынҭқарра Ахада зха-
дараҿы дыҟаз Аԥснытәи аделега-
циа аилазаара  иалан Аԥыза-ми-
нистр ихаҭыԥуаҩ Џьансыхә Нанба, 
аекономика аминистр Ҭеимураз 
Амқәаб, аенергетика аминистр 
Баҭал Мышәба.  

Аԥсны уажәаԥхьагьы Кав-
казтәи аинвестициатә форум 
ахы аланархәхьеит. Аԥсны аҭӡы 
В.Г. Арӡынба ихьӡ зху Жәларб-
жьаратәи аҳаирбаӷәаза «Аҟәа» 
аиҭашьақәыргылара азы аинве-
стициатә проект иазкхеит.  

Ишдыру еиԥш, ҳазну ашықәс 
азы Аԥсны еиҭашьақәыргылан 
30 шықәса инареиҳаны еиԥҟьаз 
авиациатә еимадара. Хымԥада, 
уи иаҭахын аҳаиртә баӷәазеи уи 
акәша мыкәшеи шьаҭанкыла ре-
иҭашьақәыргылара. Абарҭқәа 
ирыбзоураны аҳаирбаӷәаза иад-
накылар алшоит бжьаратәла, иара 
убас ахара иԥыруа аҳаирпланқәа. 
Еибыҭоуп ҳаамҭа иақәшәо ар-
лашагақәа рыла, иара убас 
аԥыррақәа радиотехникала ре-
иқәыршәара иазку адгьылаҿтәи 
ахархәагақәа рыла. Аамҭакалагьы 
аҳаирбаӷәаза аҩадатәи ахәҭаҿы 
аргыларақәа мҩаԥысуеит. Уи азе-
иԥш ҵакыра иартәоит 5 000 метр 
ԥшьыркца раҟара. Аҳаирбаӷәаза 
аинфраструктура арҿиара иацҵа-
хоит.

Иара убас аҭӡы аҟны иӡырго-
уп Аԥснытәи аҭыжьыҩцәа раалыҵ: 
иџьбарам,  иџьбароу арыжәтәқәа, 
аџьыка, ачаи, ашәырқәа аус рыду-
лара  аалыҵқәа. 

Кавказтәи аинвестициатә 
форум аҟны

Аҳаирбаӷәаза апроект 
аӡыргара

 d Аԥсны Аҳәынҭқарра Аха-
да Бадра  Гәынба аилацәажәа-
ра мҩаԥигеит азинхьчаратә 
усбарҭақәа рнапхгаҩцәа алархә-
ны. 

Уи иалахәын Ахада Иусбарҭа 
анапхгаҩы Беслан Ешба, уи  ак-
тәи ихаҭыԥуаҩ Дмитри Шамба, 
Ашәарҭадара Ахеилак амаӡаныҟә-
гаҩ  Рауль Лолуа, Апрокурор ха-
да Адгәыр Агрба, Аԥыза-министр 
ихаҭыԥуаҩ,  аҩныҵҟатәи аусқәа 
рминистр Роберт Киут, Аҳәынҭқар-
ратә Шәарҭадара Амаҵзура ахан-
тәаҩы Дмитри Дбар, аҩныҵҟатәи 
аусқәа Рминистрра  арҩышьы-
гатә маҭәашьарқәа рхылаԥшразы 
Аусбарҭа анапхгаҩы Асҭамыр Ԥа-
чалиа.

 Аҳәынҭқарра Ахада иазгәеиҭе-
ит,  ахәынҭқарратә усбарҭақәа ре-

илазаара ҿыц анышьақәыргылаха-
лак анаҩс, азинхьчаратә усбарҭақәа 
налаҵаны, ацәгьоура иаҿагыла-
ны ақәԥара арӷәӷәаразы апланқәа 
шазгәаҭатәу. 

Амчратә еилазаарақәа рнапх-
гаҩцәа Ахада изеиҭарҳәеит атәы-
лаҟны акриминогентә ҭагылазаашьа 
зеиԥшроу, уи иаҿагыланы ақәԥа-
разы ирыдыркыло ауснагӡатәқәа.  
Азҿлымҳара хада арҭеит изакәа-
ным арҩышьыгатә маҭәашьарқәа 
реикәыршара. Аҩныҵҟатәи аусқәа 
Рминистрра азгәаҭақәа рыла, 
аҵыхәтәантәи хәышықәса иалагӡа-
ны анаркотикатә маҭәашьарқәа 
раларҵәареи рыҭиреи рзы  иа-
анкылоуп, насгьы ашьауӷатә ус 
иақәыршәоуп 153-ҩык, хҩык 
рыԥшаара иаҿуп. Иазгәаҭоу аамҭа-
зы ирымхуп:    18 кг инареиҳаны 
асинтетикатә, аԥсихотроптә нар-
котикқәа;   45 кг инареиҳаны аҵи-
аатә хылҵшьҭра змоу анаркоти-
катә хархәагақәа;  24 нызқь шьапы 
арҩышьыга злоу аҵиаақәа.  

Ахада Иусбарҭа иадҵоуп анарко-

тикатә, аԥсихотроптә маҭәашьарқәа 
реикәыршара иаҿагыланы ақәԥара 
арӷәӷәара иазку азинтә актқәа ра-
зырхиара.

Бадра Гәынба Беслан Ешба ин-
апы ианиҵеит арҩышьыга маҭә-
ашьарқәа реикәыршара аҿагыла-
реи анаркотикатә хьыԥшызаара 
ахәышәтәреи рызҵаарақәа рзы 
инарҭбааны аилацәажәара амҩаԥ-
гара. 

Бадра Гәынба ГАИ анапхга-
ра ирыдиҵеит акурорттә аамҭа 
аламҭалазы аусура арӷәӷәара. Аха-
да адҵа ҟаиҵеит аҳәынҭқарратә 
автомашьынатә дыргақәа иҷыдоу 
рсериа ахархәаразы азинԥҟара  
азырхиара.  

Аҳәынҭқарра Ахада азинхьча-
ратә усбарҭақәа рнапхгаҩцәа рых-
шыҩ азишьҭит русеицура арӷәӷәара 
аҭахны ишыҟоу.  

Аҳәынҭқарра Ахада ирыдиҵе-
ит аҳәынҭқарратә усбарҭақәа рҟ-
ны анаркотикатә, аԥсихотроптә 
маҭәашьарқәа рхархәара инамада-
ны хымԥада агәаҭарақәа рымҩаԥ-
гаразы 2015 шықәса лаҵарамза 21 
аҟнытә Аминистрцәа Реилазаара 
Ақәҵара анагӡара алыршара.

 Аилатәараҿы ирылацәажәеит 
егьырҭ азҵаарақәа жәпакы. 

Ирӷәӷәатәуп азинхьчаратә 
усбарҭақәа  русеицура

Аилацәажәара

Ибаҩхатәра есааира аҽаанартуан   

 d Рауль Лашәриа ихатәы мҩахәасҭала, 
ицқьакәакәараӡа иҟоу ихатәы бжьи ихатә 
ҟазшьеи иманы аԥсуа поезиа агәашә аа-
иртит. 

 Шамахамзар апоет иажәеинраалақәа 
аԥсҭазаара агәахәара, агәалаҟара бзиа уз-
цәырыргоит, угәы дырҿыцуеит. Аха уи ма-
цараҿы даангылом апоет, аԥсҭазаара иацу 
абзиагьы ацәгьагьы маҭәахәуп ирҿиараҿы, 
иаҳа-иаҳа изҳацыԥхьаӡа рыҽдырҭбаауеит 
апоет ирҿиара атематикеи аҵаки, иҩымҭақәа 
зегьы мҩанызаҩҵас ирыцуп абзиабареи, 
аразреи, аԥшӡареи. 

Апоет иҩымҭақәа ирныԥшит, зегь рац-
хьаӡагьы, агеи ашьхеи рыбжьара ишьҭоу 
иқыҭа ҭбаа, иқыҭа ԥшӡа. Кәтол асахьақәа 
иҷыдоу аҭыԥ ааннакылт иара изааигәаӡоу, 
дахьиз, иахьизҳаз иҳабла – Лашәриаа рҳа-
бла. Уи омашәа ублаҿ иааиртә аԥсҭаҵара 
илиршеит иаб иашҭа, Дӷамшь аԥшаҳәа, абна-
ра, адәы еиужьқәа, ажәҩан. Ҳәара аҭахума, 
апоет ирҿиара аҽеиҵнахцыԥхьаӡа иазҳауан 
ирҿиара адунеи, агеографиа, рыҽдырҭбааит 
иидеатә-тематикатә еихьӡарақәагьы. Апоет 
аԥсҭазаара аган рацәа иаҵанакуа азҵаа-
рақәеи, ахҭысқәеи, аҭагылазаашьақәеи хкы 
рацәала иеилоу, иҳәаадоу адунеи иахылҿи-
аауа апроблемақәа зегьы дрызхәыцуеит, 
дрыхцәажәоит рҿиарала. 

Р. Лашәриа ипоезиаҿы имаҷым аҭыԥ аа-
ныркылоит агәалашәарақәа ирызку ажәе-
инраалақәа. Убарҭ рахьтә рзааҭгылара 
ахәҭоуп аԥсуа поезиа аҭоурых абӷьыцқәа 
хьынбанла зыхьӡқәа анылаз агәлымҵәахқәа 
И. Коӷониеи Ал. Лашәриеи. 

Иарбан хҭысзаалак, фактзаалак иажәа 
ззикуа иаҵоу, иаҟазшьоу, ахаҿсахьақәа 
иаԥиҵо рдунеи адәахьтәи аҭеиҭыԥш анаҩ-
сангьы иагәылоу инарҵауланы ахаҿра 
аарԥшра дазыманшәалоуп, сахьаҭыхҩык 
иеиԥш пластикала аҭыгара илиршоит. 

Р. Лашәриа ипоезиа аҟазшьа ҷыдақәа 
иреиуоуп, дзыхцәажәозаалак: тема дуу-
ма, ихәыҷума, ҵакыла имаҷума, идуума, 
зегь ирықәнаго ажәақәа – ажәеицааирақәа 
рзыԥшаара, аԥхьаҩ азнык азы изаҵымба-
ауа ирбартә аҳәашьа. Уи зегьы зыбзоуроу, 
хымԥада, автор иҟазара аҩаӡара акәхоит. 

Р. Лашәриа иҵауланы ихәыцуа поет лири-
куп. Уи ирҿиаразы имаҭәахәуп аԥсҭазаараҿы 
аҭыԥ змоу иарбанызаалак ахҭыси афакти, аԥ-
сабареи ауаҩи уб. иҵ.

Аӡәырҩы аԥсуа поетцәа реиԥш, Р. Лашәриа 

Аԥсны жәлар рпоет ду, рҿахәы нҭкаа-ааҭкаа-
ны изҳәаз, аԥсуара адоуҳа нарҵауланы аҭҵа-
ара, ашьақәырӷәӷәара иашьагәыҭу Д. Гәлиа 
ихьӡниҩылеит ажәеинраала ду. Апоет жәе-
инраалак аҿы илиршеит жәлар рпоет дызны-
сыз иԥсҭазааратәи ирҿиаратәи, омашәа 
аџьабаа ду здиҵаз амҩа ду исахьаркны, 
ҳаҭырла, оригиналла аарԥшра. 

Аҟаза ду изку ажәа ихатәраны, иара ихьӡ 
ишақәнаго еиԥш аҳәара – аҩра даара иуа-

даҩу усуп, аха Р. Лашәриа уи ихықәкы ана-
гӡара илиршеит. Апоет ду дызнысыз амҩа 
данымлакәа, аха уи хкырацәала, ԥштәы 
рацәала, бжьырацәала иҭәыз, еиларсыз амҩа 
ду аҟазшьа шьҭызхшаз ажәақәа – Дырмит 
ихҭыс, иус зегь аԥхьаҩ инырыртә изырбашаз 
ажәа лыԥшаахқәа рыԥшаашьа дақәшәеит. 

Апоет иажәеинраала хиркәшоит абарҭ 
ажәақәа рыла:

Сгәы иҵхо. Сеимыздо. Лаԥшыла. 
Сзыргәыӷуа. Сзызхәыцуа. Мыцхәы. 
Наӡаӡа. Дырмит. Аԥсынтәыла. 
Аԥсуара. Аԥшәма. Сҿахәы.
 Ажәа лыԥшаахқәа, ҵакыла аидара хьанҭа 

иаҵоу ажәақәа, апоет алшара ирҭеит аԥсу-
аа рҿахәы зҳәаз рхыбаҩ ду иаҭәаз ахаҿ-
сахьа аԥҵара. 

Рауль Лашәриа ипоезиазы имаҭәахәуп 

зегьы: аԥсабара аԥштәи, асахьа-ҟазшьа 
рацәеи, ауаҩытәыҩса еиуеиԥшым иҭагы-
лазаашьа аазырԥшуа илеишәа ихныҟә-
гашьақәа, иҟазшьақәа, иааикәыршаны иҟоу, 
ибарҭоу, иаҳарҭоу, игәы ианыруа, дзырхәы-
цуа, игәыҭгагоу, игәнаалам (игәкажьгоугьы 
убрахь иналаҵаны) – иааҳакәыршаны иҟоу 
абарҭқәа зегьы. Ихадоу арҿиаҩы изы, – урҭ 
дызлацәажәо зегьы ирышьашәалоу аформеи 
аҵаки рзиԥшаауеит, аԥхьаҩгьы далаирхәуеит 
апоет идунеи, ихәыцра, уи апоет игәра игоит, 
апоет игәахәа игәахәахартә, игәы изырхьыз 
игәы инархьыртә. 

Р. Лашәриа аԥсуа қыҭа дазышәаҳәаҩуп 
ҳҳәар аиаша ҳацәыхарахом. Избанзар уи 
ирҿиараҿы ақыҭа уааи, ақыҭа асахьеи, аԥ-
сабареи, урҭ рҟазшьеи, рлеишәеи имаҷым-
кәа иҩымҭақәа рзикхьеит. Аԥсуа қыҭа ацәа 
рыҟәнуп кыр иажәеинраалақәа. Ақыҭа уа-
аи ақыҭа асахьеи ула ихгылартә, угәы иа-
бартә ҟазарала аарԥшра илиршеит. Уи да-
ангылаӡом, насгьы дызлацәажәо адәахьтәи 
асахьа ԥшӡа аҭгара мацараҿы, урҭ зегьы иры-
цуп еиуеиԥшым агәалаҟарақәа, агәҭахәыц-
рақәа, автор ихәшьарақәа. 

Р. Лашәриа поет-лирикк иаҳасабала 
иҭышәынтәалаз, аҟыбаҩи аҟазара шьахәи 
аазырԥшыз ажәа азҟазацәа дреиуоуп. 

 В. Агрба,
афилологиатә ҭҵаарадыррақәа 

ркандидат

 Дырмит Гәлиа 
Дырмит. Ахәыҷра. Аҧсынтәыла. 
Абла. Агәеисра. Ашьамхы. 
Асымҟәыл. Асыҭәҳәа. Хкы-хкыла 
Агәаҟра. Агәамҵра. Ацәашьы.

 Дырмит. Ахәыҷра. Амҳаџьырра. 
Атәым жәҩан. Атәым ӷба. Ахҵәара. 
Адагәара. Алашәра. Ачнырра.
 Амшын цәқәырҧа. Ашәақьмца. Ахынҳәра.

 Дырмит. Аҭоурых. Аҧсынтәыла. 
Амацәыс. Адыд. Ақәа. 
Агәыжәла. Ажәытәра. Гәышҧыла
 Ажәлара. Аужәра. Анапқәа.

 Дырмит. Аҿара. Аҧсынтәыла. 
Аҿыхара. Аҧсҿыхра. Амахәҿа.
 Шьаҿацыҧхьаӡа агәҭыха. Мбатәыла
 Аиҿыхара. Аҽмырхаара. Ахҿа. 

Дырмит ду. Икамҳауа аџь-ҵла.
 Аӷәӷәара. Ахымтарра. Анҵра. 
Аҽҧышәара. Аҽҧашәыркра. Дацла.
 Ахшыҩҵарра. Аҵеира. Аҵара.

 Сгәы иҵхо. Сеимыздо. Лаҧшыла 
Сзыргәыӷуа. Сзызхәыцуа. Мыцхәы. 
Наӡаӡа. Дырмит. Аҧсынтәыла.
 Аҧсуара. Аҧшәма. Сҿахәы.

Ашәҭыш ԥшӡа
Сышнеиуаз амҩан, сгәысҽанӡамкәа
 Иԥшқарахӡа шәҭышк насԥылт,
 Адацқәа ӡык рхьыкәкәон, имҩацкәа, 
Рцәыкәбараҿ шьхыц рыцҳак хыԥсылт.

 Ах, ишԥамуеи, ҭымыҭшәарак, 
Сызҭымҵуа аҽнышьыбжьон сҭахеит.
 Сара исмоурцаз гәыхшәарак, 
Сышәҭыш, ҩаԥхьа ухьӡ сҿашәеит.

 Адунеи самкуа, адунеи уамкуа, 
Ҳзеибамдырӡо ҳарҭ зынӡа, 
Схы уҭаӡамкәа, сгәы уҭаӡамкәа, 
Ҳаиԥызгалазеи шьыжьӡа. 

Схы збоит аԥсҭазаараҿ ссасымшәа
 Сшанугьы амҩа са сзаҵәӡа. 
Сҟамларц баша ицәажәо аԥсышәан, 
Сышәҭыш, умч лаша схьыгӡа... 

Сышнеиуаз амҩан шәҭышк исԥылаз, 
Убас аԥшӡара сгәаԥхеит,
 Иеизыкәкәеит доуҳамчс исылаз, 
Ҳаибадырырцгьы сҭаххеит. 

Сышәҭыш сазҵааит: «Уабатәида, 
Усԥызгалазеи укаҷҷо? 
Аӡәгьы дзыҟами са сыда,
 Узшаҭо, уԥшӡара зыхьчо?»

Аҭак снаҭомызт са сышәҭыш, 
Ашәак азҳәомызт игәаӷьны 
Аныҿнамҭ исҳәеит: «Са сымыш, 
Ажәак сызуаҳәаӡом иаӷьны».

Избоит, ибжьаӡуеит шьҭа адацра, 
Ҽаҩра ҿыцк џьоукы ирыҟәшәоит,
 Ашәҭыш, иалиааз зны ауацра, 
Иауам, ахы ԥханашьоит. 

Амба шьаҟа
Амба шьаҟа гәыдикылоит 
Аешьа дызмам.
 Дшазыԥшӡам ԥсынкәак иԥылоит, 
Имыцҳаргьы ауам.

 Амба шьаҟа гәыдызкыло
 Усҵәҟьа ирацәаҩӡам. 
Сашьа иоуп сдоуҳа иаԥыло,
 Уи дычмазаҩӡам. 

...Амба шьаҟа гәыдыскылон 
Шьыжьык, ҿымҭ, схаҭа. 
Ԥсыуа шьхыц хәыҷык сыдыԥсылон
 Еилнакаарц сгәаҭа. 

Ажьаҳәеи нас аԥсынгьарии 
Ррыҭәа сыбжьакуп. 
Аԥсҭазаараҿ – ании арии 
Еилсыргарц саҿуп. 

Амба шьаҟа гәыдыскылоит 
Исыԥсҭазааран, бзиа иба. 
Амц сымжьакәа сыздызкыло,
 Сымба, сымба ԥшӡа, уҽырба.

Абаҩхатәра злаз апоет, апублицист, ажур-
налист Рауль Лашәриа диижьҭеи 80 шықә-
са ҵит.

 Рауль Ӡыкәыр-иҧа Лашәриа диит 1949 ш. 
маи 20 рзы Очамчыра араион Кәтол ақыҭан. 
СССР-и (1976) Аҧсни рышәҟәыҩҩцәа Реидгы-
лақәа, ашьҭахь – Аҧсны ашәҟәыҩҩцәа Рассо-
циациа рлахәыла (2003), СССР-и Аԥсни ржур-
налистцәа Реидгылақәа рлахәыла. 

Кәтолтәи абжьаратәи ашкол даналга 
(1961), дҭалеит А.М. Горки ихьӡ зхыз Аҟәатәи 
аҳәынҭқарратә арҵаҩратә институт афи-
лологиатә факультет аҧсуа бызшәеи али-
тературеи англыз бызшәеи рыҟәша (1969). 
Еиҭагаҩыс аус иуан агазеҭқәа «Акоммунизм 
ахь», «Аҧсны ҟаҧшь» (1969-1979) рредакци-
ақәа рҟны, Аҧсуа телехәаҧшра аредактор ха-
дас (1978-1987), ажурнал «Алашара» (1987ш. 
инаркны) аҭакзыҧхықәу амаӡаныҟәгаҩыс, 
ажурнал «Амцабз» аҭакзыҧхықәу амаӡа-
ныҟәгаҩыс (1997-2003) дыҟан. Анаҩстәи 
ашықәсқәа раан Д. И. Гәлиа ихьӡ зху Аҧсуаҭҵа-
ара аинститут алитература аҟәша аҭҵаара-
дырратә усзуҩын, Аҧсны ашәҟәыҩҩцәа Рассо-
циациа Алитфонд деиҳабын, иара убас ажурнал 
«Аҟәа-Сухум», агазеҭ «Еҵәаџьаа» рыҟәшақәа 
рнапхгаҩыс дыҟан.

Жәаф шықәса анихыҵуаз раҧхьатәи иажәе-
инраала «Ақьаҧҭа» икьыҧхьит агазеҭ «Аҧс-
ны ҟаҧшь» аҟны. Уи нахыс иҩымҭақәа рнылон 
егьырҭ апериодикатә ҭыжьымҭақәа– ажур-
налқәа «Алашара», «Амцабз», агазеҭқәа: 
«Советская Абхазия», «Аҧсны», «Еҵәаџьаа», 
еиуеиԥшым аизгақәа уҳәа рҟны. Апоет иажәе-

инраалақәа жәпакы анылеит «Аҧсуа апоезиа 
антологиа. XX ашә.» (Аҟәа-Москва, 2002; 
аиҭаҭыжьра – Аҟәа-Москва, 2009).

Р. Лашәриа иҭижьит  ажәеинраалақәа ре-
изгақәа ааба: «Аҵх ҵәца»; «Аеҵәақәа зҿало 
аҵла»; «Урашан»; «Абзиабара ашықәс»; «Сым-
шра амацәаз»; «Асааҭ ахыцқәа» (Ахәыҷқәа 
рзы ажәеинраалақәа); «Аҧшақәа ргәил», 
«Ашьанеи агәыҧшқеи»; «Сырмеи агәили» 
(Ахәыҷқәа рзы ажәеинраалақәа); «Иалкаау»; 
«Слахьынҵа аҿаҧхьа».

Рауль Ӡыкәыр-иԥа Лашәриа иԥсҭазаара 
далҵит 2014 ш. ноиабр 4 рзы.

Аԥсҭазаара гәылҭәааны изныԥшуа

Рауль Лашәриа – 80 ш.
Аԥсуа ида аӡәгьы 

дсыздырӡом
Дсыздырӡом Абзыԥуа, 
Дсыздырӡом  Абжьыуа 
Исыргаӡом сыбжьы уа, 
Издыруа аӡә иоуп,
Сара сзыҳәан дынцәоуп: 
Аԥсуа хаҵа, Агәеицамк, 
Аԥсуа хаҵа, – Афырхаҵа, – 
Згәы хәашьым, 
Згәы ҟьашьым. 
Исыргаӡом сыбжьы уа, 
Сцоит мҩак сыбжьыууаа,
Сырхашҭзаргьы абжьыуаа, 
Сгәы нхом уи азы. 
Сырхашҭма абзыԥқәа, 
Сҭаршәын урҭ рыкәа 
Абжьыуагь дсыздырӡом, 
Дыздыруеит иаԥсыуоу, 
Сзыхгәаҟуа, исыуоу, 
Уи иоуп сызҭаху, 
Сџьынџь иаҭаху!
Абжьыуареи абзыԥреи
Жьи-наԥхыци – схыбреи, 
Саџьал наҟ сахшәырԥеи.
Шәара ишәеиӷьу избеи.
Сара исеиӷьу ижәбеи. 
Абжьыуареи Абзыԥреи 
Изцу схьааи сымшреи. 
Дсыздыруам Абзыԥуа, 
Дсыздыруам Абжьыуа... 
Исыргаӡом сыбжьы уа, 
Сзықәгәыӷуа аӡә иоуп, 
Сара сзын дынцәоуп,
Иабзыԥуа абжьыуоу 
Аԥсуа хаҵа, Афырхаҵа. 

Рауль Лашәриа

 d Кавказтәи аибашьра хашҭра 
змам хҭыс еиқәаҵәан аҭоурых иан-
халеит.

Аԥсны есышықәса иазгәарҭо-
ит маи 21 – алахьеиқәра иамшны. 
Аибашьцәеи, ампыҵахалаҩцәеи 
Аԥсны, иара Кавказ ҳаиашьаратә 
жәларқәеи  аханатәгьы ирыгмызт. 
Зегьы хықәкыс ирымаз – аказын 
зхы  лазмырҟ́уаз, ашьха ҳарак иаҩы-
заз Кавказ ажәларқәа рырҭаслымра,  
рыдгьыл чашәрақәа рымпыҵахалара 
акәын, уи ус шакәыз иккаӡа иаабоит 
аҭоурых ҳазыхынҳәыр, ҳҭоурыхҭҵа-
аҩцәа иаҳзаадыртхьеит хзыԥхьаӡа-
ра рацәала ҳазнысыз аҭоурых адаҟьа 
еиқәаҵәақәа. Аиаша, ахеиқәырхара 
иазықәԥоз ҳҵеицәа рыхқәа аҵәҩан 
ианахарҵоз. «Уеиҳа зылшо аанда 
уалеишшуеит», иаҵанакуа ҳаиԥш 
еилызкаауа дыҟамзар ҟалап. Кавказ 
ҳаешьаратә жәларқәеи ҳареи зегьы 
ҳазмырбзазоз амч лашьцақәа. Убри 
азын ҳара, хәыҷгьы-дугьы ҳҭоурых 
есыҽны ҳазхьаԥшлозароуп.

Маи 21 амш зегьы Аҟәа аҳҭ-
ны-қалақь аҿы имҩаԥысуан агәа-
лашәаратә усмҩаԥгатәқәа. Ҳа-
ра ҳаҭааит Иван Кортуа ихьӡ зху 
жәлар рырҿиара Ареспубликатә 
центр. Араҟа ицәыргақәҵан аҟазара 
ду злоу асахьаҭыхҩы  Борис Ашәба 
иҭыхымҭақәа, иара иусумҭақәа рыб-
жьара ирацәоуп амҳаџьырра, мчы-
ла зыԥсадгьыл иахырцаз ирыз-
ку асахьақәаҚ «Сара схәышҭаара»,  
аетиуд «Зыԥсадгьыл зцәыӡыз зегь 
ицәыӡит», «Абырг», «Атәым жәҩан 

аҵаҟа». Урҭ зегьы ирнырԥшуп зыԥсад-
гьыл иаҟәыкәкәааны иргаз ҳажәлар 
рхаҿсахьа. Азал ду ҩнырҭәаа еи-
заз аҭааҩцәа рҿаԥхьа иқәгылеит 
Д.Гәлиа ихьӡ зху Аҟәатәи аԥшьбатәи 
абжьаратә школ аҵаҩцәа Б.Агрба, 
И.Сақаниа, А.Ҵәыџьба, В.Ӷәынџьиа, 
С.Лашәриа. Урҭ инеимда-ааимдо 
иаԥхьон амҳаџьырра иазкыз ҳпоет-
цәа хатәрақәа ражәеинраалақәа.

Абраантәи хәыҷгьы-дугьы 
рымҩа хан амшын ҿықәаҿ игылоу 
амҳаџьырқәа рбаҟа ашҟа.

Ҩбаҟа ажәа ари иԥшьоу абаҟа 
азы. Амҳаџьырқәа ргәалашәара иаз-
ку ари абаҟа ықәыргылан сентиабр 
мза 2010 шықәсазы. Аусумҭа ҟаиҵе-
ит аскульптор Геннади Лакоба. Уи 
аахыс есышықәса маи 21 – арахь 
имҩахыҵуеит ҳақалақь иаланхо, ҳҭо-
урых зхьаау хәыҷгьы-дугьы.

Ахәылԥаз аҿар С.Багаԥшь иашҭа 
аҟнытә афакелқәа аркны аԥшаҳәала 
амҳаџьырцәа рбаҟа аҟынӡа инаӡе-
ит. Арахь иааит атәыла ахадара, ауа-
ажәларратә усзуҩцәа, хыԥхьаӡара 
рацәала амилаҭ маҭәала еилаҳәоу  
ахьыбҿар. Урҭ амшын ихырҵеит 
ашәҭырқьақьа, мчыла Аԥсны иах-
цаз, ихырҵаз ҳажәлар  ргәалашәа-
раз. Аԥшаҳәаҿы  еиқәырҵеит амца.

Кавказтәи аибашьра иалаӡыз 
ҳажәлар ргәалашәара иазку сы-
статиа хсыркәшарц сҭахуп Аԥсны 
Афырхаҵак иажәақәа рыла: «Ҳа-
ра ҳмилаҭтә трагедиақәа рхашҭра 
азин ҳамаӡам. Ҳадгьылқәа ирхаҩа-
уа ҳхыԥхьаӡара армаҷра амҩа иа-
нымҵӡеит, ианыҵрангьы иҟаӡам. Ус 
иаҳқәашьзар акәхап, ари адгьыл аҿы, 
ҳаԥшәмараз еснагь ҳақәԥаларц. Ҳԥе-
иԥш знапы иану, ҳаҟамзаарахь ҳаз-
гоу амҩа  ҳаныргар  ҳахәҭоуп. Ми-
лаҭтә категориала ахәыцра ҳалагар 
ауп, ҳтәы еиқәҳархарц, ҳдац ӷьацарц, 
ҳхақәиҭра ҳцәымӡырц».

Кавказтәи аибашьра – ҳажәлар 
еилызшьааз

Наира Сабекиа

Егьашықәса царгьы

 d Урыстәылатәи Афедерациа 
Ахада Владимир Путин Аԥсны 
Аҳәынҭқарреи Аахыҵ Уаԥстәыла 
Ареспубликеи ртәылауаа Урыстәы-
латәи Афедерациа атәылауаҩрахь 
ирмарианы рыдкыларазы Аусԥҟа 
инапы аҵаиҩит. 

2025 шықәса лаҵара 17 рзы Уры-
стәылатәи Афедерациа Ахада Вла-
димир Путин «Аԥсны Аҳәынҭқар-
реи Аахыҵ-Уаԥстәыла Ареспубликеи 
ртәылауаа Урыстәылатәи Афедера-
циа атәылауаҩра ирмарианы риура-
зы» Аусԥҟа инапы аҵаиҩит. Уи Уры-
стәылатәи Афедерациа азиншәҟәқәа 
рпортал аҿы икьыԥхьуп.

 Урыстәыла атәылауаҩра аиура-
зы арзаҳал алазҵо рзы  иаа-
иԥмырҟьаӡакәа Урыстәылатәи Афе-

дерациа иахьаҵанакуа анхареи, 
аурыс бызшәеи, Урыстәыла аҭоурыхи 
рдырразы аԥҟарақәа рыҟәныҟәара 
хымԥадатәны иҟаӡам. Уи роур рыл-
шоит 18 шықәса инеиҳаны изхыҵуа, 
нанҳәамза 26, 2008 шықәса рзы 
ареспубликақәа разхаҵара аныҟала 
аамҭазы Аԥсны ма Аахыҵ-Уаԥстәыла 
ртәылауаҩра змаз, Урыстәыла атәы-
лауаҩра аиуразы арзаҳал аналарҵоз 
аҽны уи зцәымӡыз атәылауаа.

 Ареспубликақәа рҿы инхо атәы-
лауаа арзаҳалқәа аларҵар рылшоит 
Урыстәылатәи ацҳаражәҳәарҭақәа 
рҿы, Урыстәыла инхо арзаҳалқәа 
аларҵар рылшоит иахьҭаҩу ма 
фактла иахьынхо аҭыԥ аҿы иҟоу 
аҩнуҵҟатәи аусқәа Рминистрра 
аусбарҭаҿы.

Урыстәылатәи атәылауаҩ шә-
ҟәқәа рыҭара алшоит Аԥсни Аахыҵ- 
Уаԥстәылеи. 

Аусԥҟа амч аиуеит уи ан кьыԥхьыз 
аҽны инаркны.  

Ирмарианы атәылауаҩра 
аиуразы

Аусԥҟа инапы аҵаиҩит

 d Аԥхынтәи акурорттә аамҭа 
аҽазыҟаҵара азҵаарақәа ирыз-
кын аҩныҵҟатәи аусқәа Рмини-
стрраҿы имҩаԥысыз аилатәара.

Уи рхы аладырхәит аҭагыла-
заашьа ҷыдақәа Рминистрра, 
Аҳәынҭқарратә Шәарҭадара Амаҵ-
зура, Аԥсны аихамҩа ахаҭарнакцәа, 
араионтәи ақалақьтәи аҩныҵҟатәи 
аусқәа русбарҭақәа рнапхгаҩцәа, 
араионқәеи ақалақьқәеи рхадацәа. 

Аԥыза-министр ихаҭыԥуаҩ, аҩ-
ныҵҟатәи аусқәа рминистр Роберт 
Киут Аԥсныҟа иаауа атуристцәа 
ршәарҭадара аиҿкаара аҵакы шха-
дароу азгәеиҭеит.

 Аҩныҵҟатәи аусқәа рминистр 
Роберт Киут аҩныҵҟатәи аусқәа 
Рминистрра, Аԥсны Аҳәынҭқар-
ратә шәарҭадара амаҵзура Аҳәа-
ахьчаратә усбарҭеи, Аԥсны иҟоу 
Урыстәылатәи Афедерациа Афеде-
ралтә Шәарҭадара Амаҵзура Аҳәа-
ахьчаратә Усбарҭеи аӡи адгьыли 
рҿы ареидқәа мҩаԥыргалоит ҳәа 
инаҵшьны иазгәеиҭеит.

Ҷыдала ахшыҩзышьҭра аҭа-
хоит атуристцәа рымҩангаразы 
ахархәара зауа атранспорт атехни-
катә ҭагылазаашьа. Иажәақәа рыла, 
ианаҭааха  атранспорт рымхрагьы 
мҩаԥыргалоит. 

Аӡҭалара аартреи уи аамҭаз 
ашәарҭадара алыршареи – аку-
рорттә аамҭа  аламҭалазы зегь 
раԥхьаӡа иргыланы инагӡатәу 
усуп ҳәа азгәеиҭеит Аԥсны аҭагы-
лазаашьа ҷыдақәа рминистр Лев 
Кәыҵниа. 

Уи иара убас аҽыкәабарҭақәа 
реиҿкаареи урҭ аиқәырхаҩцәа ры-
ла реиқәыршәара ахымԥадатәреи 
ҷыдала иазгәеиҭеит. 

Аӷба маҷқәа рзы Аҳәынҭқарратә 
инспекциа аиҳабы Ҭенгиз Сабуа  
амшынҭаларақәа раартреи рхы-
лаԥшреи рзы аҭакԥхықәра араи-
онтә напхгара ишрыдҵахо даза-
аҭгылеит.

 «Амшынҭаларҭақәа раартразы 
аҭахрақәа ирықәымшәо алкаақәа 
ыҟамзар, урҭ раартреи рхархәареи 
ҟалом», —  иазгәеиҭеит иара. Аӷба 
маҷқәа рзы Аҳәынҭқарратә инспек-
циа аҽыкәабара аамҭа рашәара 5 
инаркны аартразы абжьгара ҟа-
наҵоит. 

Ҭенгиз Сабуа иҟаиҵаз адыр-
рақәа рыла, 2024 шықәсазы 
Гәылрыԥшь араиони Аҟәеи Очам-
чыреи рыхәҭаки рыда, Аԥсны 
егьырҭ ақалақьқәеи араионқәеи 
рҿы аҽыкәабарҭақәа реиҿкаара 
аганахьала иҟаз адҵақәа рынагӡа-
ра алыршамызт. 

Аӡҭаларҭақәа рҿы 25 метр рыб-
жьаҵаны 30 метр аҟәара иацәы-
хараны аӡҳәаарбагақәа шьақәыр-
гылатәуп. Аӷба маҷқәа  аҟәарахьы 
инеиразы атехникатә зона хымԥа-
датәины иҟоуп. Иара убас, аԥшаҳәа 
азааигәара амшын аҵа арыцқьа-
разы аӡаҵантәи аусурақәа мҩаԥ-
гатәуп. 

«Ашықәс аҩныҵҟа амшын лас-
сы-лассы ӷәӷәала ицәқәырԥоит. Уб-
ри аҟнытә, аҟәара азааигәа аӡы 
аҵан имаҷымкәа агәам-сам, ахаҳә-
мҿыҳә еизоит. Ауаа убри иазым-
хәыцкәан хӡааҟәрыла аныҟарҵоз 
арыцҳарақәагьы аныҟалоз маҷӡам. 
Убри азы аӡхәыҵалаҩцәа иарбоу 
аҵакыра гәарҭароуп, арыцқьара 
ауазар, ирыцқьатәуп, мап анакәха, 
абри аҭыԥ аҿы аҽыкәабара шыҟам-
ло азы адыргақәа шьақәыргы-
латәуп», –  иҳәеит иара.

 Ҭенгиз Сабуа иҟаиҵаз адыр-
рақәа рыла, хәышықәса рыла аӡқәа  
рҿы 56-ҩык ҭахеит. 2020 шықәсазы 
ԥшьҩык ҭахеит, 2021 шықәсазы – 
20-ҩык,  2022 шықәсазы – 13-ҩык, 
2023 шықәсазы – 12-ҩык,  2024 
шықәсазы – быжьҩык. 

2024  шықәсазы Аԥсны 
Аҳәынҭқарратә шәарҭадара амаҵ-
зура Аҳәаахьчаратә усбарҭа аиҳа-
бы Русҭам Латипов аԥхынтәи аку-
рорттә аамҭазы 13 миллионҩыки 
2,8 млн. атранспортә хархәагақәеи 
аушьҭра-гәаҭаратә ҭыԥ «Ԥсоу» аҩ-
ганк рыла ииасит ҳәа адырра ҟа-
иҵеит.   

Аҳҭны-қалақь ахада Ҭемыр 

Агрба Аҟәа ақалақьтә маҵзурақәа 
зегьы аԥхынтәи акурорттә аамҭа 
алагаразы ирӷәӷәоу арежим ала аус 
шыруа дазааҭгылеит.

 Уи иажәақәа рыла, иаахәоуп 
агәамсамҭаԥсарҭа ҿыцқәа, агәам 
ықәызго атехника ҿыц аҿаҵоуп. 
Аплиажқәа рҿы арыцқьаратә усу-
рақәа мҩаԥысуеит, амшын аҿы 
аӡҳәаарбагақәа иахәҭоу рыбжьаҵа-
хоит. 

Ҭенгиз Агрба иазгәеиҭеит, џьо-
укы-џьоукы абџьар рыманы еи-
уеиԥшым аҭыԥқәа рҿы – ака-
ҳу ажә ырҭақәа, ақьафурҭақәа, 
ак  рыфарҭақәа уҳәа рахь инеиуеит 
ҳәа агәынамӡарақәа рацәаны иша-
дырԥшуа ақалақьуаа. Уи аҳәара ҟа-
иҵеит аҩныҵҟатәи аусқәа Рмини-
стрра ацхыраарала ари апроблема 
аӡбара алыршахарц азы. 

«Ауаа абџьар кны, ижәны, ауаа 
ахьеизо аҭыԥқәа рҿы ианнеиуа, ари 
аҭыԥантәи ауааԥсыра реиԥш, аԥс-
шьаҩцәагьы зынӡа иргәаԥхаӡом. 
Ари, аиашазы, проблема дууп, уи 
аҭыԥ иқәҵатәуп», – иҳәеит Ҭемыр 
Агрба. 

Аҩныҵҟатәи аусқәа рми-
нистр, Ҭенгиз Агрба иажәақәа 
хшыҩзышьҭра риҭеит. Уи ауаа ахье-
изо аҭыԥқәа рҿы абџьар уманы 
анеира ишақәиҭым азгәеиҭеит. 

«Зегьы ари апроблема атәы 
рдыруеит, ҳаргьы уи азы иахәҭоу 
аусура мҩаԥаагоит» , – иҳәеит Ро-
берт Киут.

 Аҳҭны-қалақь ахада даҽа 
проблемакгьы дазааҭгылеит. Уи 
Аҟәа ақалақь аҿы амашьынақәа 
рыргыларҭақәа разымхара ауп, 
аԥхынра ари азҵаара еиҳагьы иуа-
даҩхоит.  

 Аҩныҵҟатәи аусқәа рминистр 
ақалақь агәаны маршрутқәак 
аиҭахәаԥшразы ажәалагала ҟа-
иҵеит.  

 «Сара издыруеит, шәара актив-
ла аиҭашьақәыргыларатә усурақәа 
шымҩаԥыжәго, амҩақәа жәпакы 
рҿы акаҭран ақәҵара шәаҿуп. Ақа-
лақь ахадара амашьынақәа рыр-
гыларҭақәа рзы аӡбамҭа аднакы-
лар, усҟан иахьаҭыԥым иргылоу 
амашьынақәа ықәаагоит», –  иҳәе-
ит иара. 

Гагра араион ахада ихаҭыԥуаҩ 
Ҭемыр Амԥар иажәақәа рыла, Га-
гра хыԥхьаӡара рацәала атурист-
цәа раара иазыԥшуп. 

«Араион ахадареи ашәарҭадара 
аиқәыршәара иазку аусбарҭақәеи 
амаҵзурақәеи есымшагьы аусеи-
цура бзиа рыбжьан. Иҟоу агхақәа 
зегьы хымԥада ианаамҭоу ирҽеи-
хоит. Агәра ганы сыҟоуп, иаҳзаара-
ны иҟоу атуристцәа ишахәҭоу рыд-
кылара шҳалшо», –  иҳәеит иара. 

Акурорттә аамҭа аҽазыҟаҵара 
аганахьала Аԥснытәи аихамҩаҿы 
иҟоу аҭагылазаашьа далацәажәе-
ит Аԥснытәи аихамҩа анџьныр ха-
да   Леонид Ҟәыруа.

Иааубаратәы аҭагылазаашьа 
иацхраауеит афымцадәыӷба «Дио-
скуриа» аушьҭра. Уи мышкахьы 
ҩынтә Шәачеи Аҟәеи ирыбжьа-
лалоит.  

Иааит аԥхынра

Ииун 5 инаркны

 d Ауаажәларратә шәарҭадареи 
абџьар ахархәара иахылҿи-
ар зылшо аинцидентқәа 
рыԥхьырҟәҟәаареи рзы аҩ-
ныҵҟатәи аусқәа Рминистрра 
абџьар аныҟәгареи аҵәахреи 
рзы аԥҟарақәа рықәныҟәара 
ахылаԥшра арӷәӷәоит. 

Ҷыдала ахшыҩзышьҭра аҭахо-
ит абџьар ауаажәларра ахьеизо 
аҭыԥқәа рҿы аныҟәгара ақәиҭым-
заара ҳәа адырра ҟанаҵоит  атәы-
ла аҩныҵҟатәи аусқәа Рмини-

стрра апресс-маҵзура. 
Аҩныҵҟатәи аусқәа Рмини-

стрра ақалақьқәеи араионқәеи 
рхадарақәа ирабжьнагоит аре-
сторанқәа, акаҳуажәырҭақәа, ак-
рыфарҭақәа, ачараиурҭақәа уҳәа 
егьырҭ ауаажәларратә усмҩаԥ-
гатәқәа ахьымҩаԥысуа ахыбрақәа 
рышәқәа рҿы абџьар рыманы 
анеира шыҟамло азы адырра зну 
адыргақәа аддырҷаблаларц. Иар-
боу аҭыԥқәа рахь абџьар рыма-
ны анеира ҟалаӡом ҳәа аҳәамҭа 
аланарҵәоит атәыла аҩныҵҟатәи 
аусқәа Рминистрра. 

Амилициа аусзуҩцәа абџьар 
аныҟәгара аԥҟарақәа реилагара 
аԥхьырҟәҟәаара иазырхоу апро-

филактикатә усмҩаԥгатәқәа иа-
аиԥмырҟьаӡакәа еиҿыркаауеит.  
Убас еиԥш иҟоу ареид Аҟәа ақа-
лақь аҿы, иара убас иахьабалак 
имҩаԥысуеит. 

Ашәҟәы иҭагалам абџьар аныҟә-
гареи аҵәахреи рзы ашьаустә 
ҭакԥхықәра азԥхьагәаҭоуп. Ашәҟәы 
иҭагалоу абџьар аныҟәгара аԥҟа-
рақәа реилагаразы администра-
тивтә  хьырхәра  азԥхьагәаҭоуп. 
Атәыла аҩныҵҟатәи аусқәа Рми-
нистрра атәылауаа ишьақәыргылоу 
аԥҟарақәа ирықәныҟәаларц, иара 
убас агәҽанызаара аадырԥшларц, 
изакәанымкәа абџьар аикәырша-
ра иадҳәалоу џьара хҭысқәак рзы 
адырра роузар, иаразнак уи азы 
изыхәҭоу аусбарҭақәа рахь аин-
формациа ҟарҵаларц азы ааԥхьа-
ра ҟанаҵоит.

Аԥҟарақәа ирықәныҟәалатәуп

Абџьар аныҟәгара – мап!

 d Сынтәа 65 шықәса ихыҵра азгәеиҭе-
ит афилолог, афольклорист, кавказҭҵааҩ, 
Нарҭаа репос аҭҵааҩы, афилологиатә ҭҵаа-
радыррақәа рдоктор, Аԥснытәи аҳәынҭқар-
ратә университет аԥсуа литература акафед-
ра апрофессор, Аԥсны аҭҵаарадыррақәа 
ракадемиа академик, Нарҭдырреи адәын-
тәи афольклорҭҵаареи рцентр аиҳабы, Аԥ-
суаҭҵааратә институт афольклор аҟәша 
аҭҵаарадырратә усзуҩ хада, Аԥсны аҭҵа-
арадыррақәа ракадемиа апрезидент, Уры-
стәыла аҭҵаарадыррақәа ракадемиа аҳәа-
анырцәтәи алахәыла, «Ахьӡ-Аԥша» аорден 
ахԥатәи аҩаӡара  занашьоу Зураб Џьо-
та-иԥа Џьапуа.

Академик ҳаиҿцәажәара хацыркуа, амши-
ра дшазыҟоу азгәаҭо, иажәа дналагеит:

– 65 шықәса иагьмаҷым, иагьырацәам… 
Хаҭала, сара сықәра рацәасшьаӡом, ала-
башьагьы ҳамҭас исырҭеит, аха уи макьа-
на ахархәара заацәаны избоит. Хаҭала, ам-
шира сазыԥшны, уи анбааиуеи ҳәа амшқәа 
сыԥхьаӡом, аха уеизгьы, гәыхыҭхыҭрак сзацуп, 
ԥхаррак, лашарак сгәаҵа  еимнадоит.

Ҳәарада, амшира, аныҳәатә ҟазшьа шамо-
угьы, уи ныҳәак еиԥш мацара имҩаԥысуам 
сара сыԥсҭазаараҿы. Ауаҩы ишықәсқәа на-
скьацыԥхьаӡа, ихы иадиҵо аҭакԥхықәрагьы 
иацлоит. Хаҭала, сара сышьҭахьҟа ин-
сыжьуа сышықәсқәа рышьҭа санхыԥшыло 
сзызнархәыцуа  рацәоуп: аҭҵаарадырраҟны, 
уи анапхгара аҭараҿы сзыхьӡаз, сызхьымӡаз, 
аԥхьаҟа инасыгӡаша уҳәа жәпакы агәҭакқәа, 
ауснагӡатәқәа.

Сусураҿы, сыҭҵаарадырраҿы даҽа аамҭа-
нык иеиԥшымкәан, уажә еиҳа еилкаара-
ла,  дыррала, исымоу аԥышәа ахархәарала 
иҭышәынтәаланы избоит. Абасала, сусура, 
сыҭҵаарадырра иасакьаҳәымҭоуп.

Ҳаиҿцәажәараан Зураб Џьота-иԥа 
инаҵшьны иазгәеиҭеит уи иусура ҩ-хыр-
харҭак рыла  ишеиҿкаау: аҭҵаарадырреи уи 
анапхгараҭареи.

Ҭакԥхықәрала зус иазнеиуа аҵарау-
аҩ, хаҭала Нарҭаа репос аҭҵааҩы изы, зегь 
раԥхьа игылоу аҭҵаарадырра шакәу даза-
аҭгыло, ҳаиҿцәажәараан иҳәеит, афольклор 
ахь имаз абзиабара ахы шыҵнаххьаз дан-
хәыҷыз инаркны.

– Ашкол санҭаз, даара ашәҟәыԥхьара бзиа 
избон. Сахьиз, сахьааӡаз Ҭхьына ақыҭаҿтәи 
абжьаратә школ аҟны  арҵаҩцәа бзиақәа ҳа-
ман, урҭ ирыбзоуроу рацәоуп ҳдыррақәа реи-
зырҳараҿы. Хаҭала, сара срыԥхьон арҵаҩцәа 
иҳабжьаргоз ашәҟәқәа зегьы. Аҩны  сыбжьы 
рдуны  акәын ашәҟәқәа сышрыԥхьоз, исыман  
исзыӡырҩуаз: сан, саб, сашьа, саҳәшьа уҳәа. 
Аиҵбыратә классқәа рҟны аҵара сҵон Шоҭа 
Салаҟаиа Аԥсуа фольклор иазкыз ихресто-
матиа санаԥхьоз, уи анырра сызҭаз,  аԥхьаҟа 
афольклор ахь схьазырԥшыз шәҟәуп. Ажәа-
кала, ашкол санҭаз ахы акхьан афольклор ахь 
исымаз абзиабара. Анаҩс уи  хаҭәаахоит  Аԥс-
нытәи аҳәынҭқарратә университет  аҟны. Уаҟа 
рҵаҩцәас исоуит,  афольклор сгәы азҭазҵаз, 
зԥышәеи здырреи  сымаздаз, фольклористк 
иаҳасабала сышьақәгылара зыбзоуроу аҵа-
рауаа хатәрақәа: Шоҭа Салаҟаиа, Сергеи 
Зыхәба, Шоҭа Арсҭаа. Хаҭала, Шоҭа Арсҭаа 
абызшәадырра садиԥхьалон, аха аԥыжәара  
агеит афольклор.

1984 шықәсазы, аԥхьаҟа иакадемикхара-
ны иҟаз З. Џьапуа Москва Адунеитә литера-
тура аинститут  афольклор аҟәшаҟны аспи-
рантура дҭалеит, Аԥснытәи аҳәынҭқарратә 
университет аҟны иҵара даараӡа ибзиоуп ҳәа 
ианыхиркәша. Уаҟа иҭҵаарадырратә усура  
напхгаҩыс  даиуит аҵарауаҩ ду Виктор Гацак.

1989 шықәсазы аспирантура далганы да-
наа, усҟан Аԥсуаҭҵааратә институт аиҳабыс 
иҟаз Владислав Григори-иԥа Арӡынба аусу-
ра дидикылеит. Раԥхьа уи иусура хациркит 
ҭҵааҩык иаҳасабала.

1991 шықәсазы акәзар, З.Џьапуа иаԥшь-
гарала Аԥсуаҭҵааратә институт аҟны Афольк-
лортә лабораториа аартын.

Уи 2004 шықәса раахыс, Аԥсуаҭҵааратә 

институт имҩаԥнаго аекспедициатә усурақәа 
дрылахәуп.

Ҭырқәтәыла инхо ҳџьынџьуаа рҿы афольк-
лортә материалқәа реизгара рҽазыршәо иа-
лагахьан  ҳҵарауаа. Аха хықәкыла, Ҭырқәтәы-
ла аекеспедициақәа рымҩаԥгара гәҭакыс 
иҟаҵаны, 2007 шықәсазы З.Џьапуа ибзоура-
ла, уи аус здиулоз апроект Аԥсны Аҳәынҭқар-
ра анапхгара ирыдыркылеит 2009 шықәсазы. 
Убри ашықәс нахыс, 10 шықәса ҿҳәарас из-
маз аекспедициатә ныҟәарақәа хацыркын.

Ҭырқәтәыла инхо ҳџьынџьуаа рыбзазашьа 
аилкаареи урҭ ртрадициатә ҭагылазаашьа 
аҭҵаареи, иааидкыланы  афольклор аизгареи, 
анҵареи ирызкыз, хықәкыс измаз апроект да-
ара мҽхакы ҭбаала имҩаԥгаз, еиҿкаара бзи-
ала имҩаԥысит.

Акрызҵазкуа хҭысны иҟалеит 2011 шықә-
сазы афольклорҭҵаараҿы иҿыцу аҭҵаара-
дырратә хәышҭаара, З.Џьапуа напхгаҩыс дыз-
моу, иаԥшьгаралагьы еиҿкааз, «Нарҭдырреи  
адәынтәи афольклорҭҵаареи рцентр» аартра.

Ари ацентр аартра, Аԥсны  анапхгара шад-
гылаз, ацхыраара  шарҭаз азгәаҭо, З.Џьапуа 
иҳәеит, усҟан  Аԥсны Аҳәынҭқарра Ахадас 
иҟаз Сергеи Уасил-иԥа Багаԥшь Ацентр аартра  
дахьымӡакәан, иԥсҭазаара дшалҵыз, анаҩс, 
Александр Золотинск-иԥа Анқәаб ишгәыгәҭа-
имыжьыз. Аԥснытәи аҳәынҭқарратә универ-
ситет аректор Алеко Алеқсеи-иԥа Гәарамиа 
иакәзар, дшахаҵгылаз, ауниверситет анапх-
гара иахьагьы изҿу аус ргәы азҭазҵо ишры-
вагылоу:

«Ари ацентр аартра хықәкыс иамоуп аҿар 
рааӡара, урҭ афольклорҭҵаара аус  агәбылра 
дыркра, разхьаԥшра, рԥышәа аизырҳара. Уб-
ри аҟнытә, араҟа аус руеит аҿар рхаҭарнак-
цәак: Наала Барцыц-ԥҳа, Саида Ҳаџьым, Ма-
донна Ԥлиа-ԥҳа, Есма Ҭодуа-ԥҳа, Неонила  
Ҳаразиа-ԥҳа.

Афольклор ахырхарҭа аԥсуаа ҳҿы даа-
ра иҵаулоу атрадициақәа маҷым, урҭ рахьтә 
еиқәырхоу шыҟоугьы, иҭҵаам рацәоуп.

Афольклортә материалқәа реизгара, ае-
лектронтә версиақәа рышьақәыргылареи 
аекспедициақәа рымҩаԥгареи шьаҭас иры-
моуп.

Хаҭала, астудентцәа еизырго афольк-
лортә ҭҵаамҭақәа аус рыдулара ахьеиҿка-
ау Нарҭдырра ацентр аҟны ауп», –иҳәеит 
ацентр аусзуҩцәа ҿарацәеи ихаҭыԥуаҩ Ад-
гәыр Какобеи иареи қәҿиаралатәи русеицура 
иалҵшәаны, Аԥсны аҭҵаарадыррақәа Ракаде-
миеи Нарҭдырреи  адәынтәи афольклорҭҵа-
ареи рцентри рыбзоурала акымкәа-ҩбамкәа 
ашәҟәқәа  шҭрыжьхьоу азгәаҭо.

З.Џьапуа Аԥснеиԥш, уи анҭыҵгьы ирацәа-
ны дрылахәхахьеит еиуеиԥшым аҭҵаара-
дырратә конференциақәеи, асимпозиумқәеи, 
аекспедициатә ныҟәарақәеи. Аҭҵаарадыр-
ра иадҳәалоу Аԥсны анҭыҵтәи иныҟәарақәа 
гәыԥсыршьаганы ибоит. Ҳаиҿцәажәараан 
дазааҭгылеит, еснагь аҿыц аԥшаара, аҭҵаа-
ра, аиҿцаара, аиҭанаиааира, аԥышәеимада-
ра иара изы акыр  шаҵанакуа.

«Аԥсны анҭыҵ имҩаԥысуа аҭҵаарадыр-

ратә конференциақәа рылахәхараан Аԥсны 
аҭҵаарадыррақәа ракадемиа аҩаӡара дур-
бароуп, ахаҿра ааурԥшыроуп. Ҳәарада, аҵа-
рауаҩ иеизҳараҿы Аԥсны анҭыҵ имҩаԥы-
суа аҭҵаарадырратә конференциақәа 
аҽрылархәраан аҭагылазаашьа бзиа иоуе-
ит ахԥышәаразы,  ҩ-ганк рыҭҵаарадырратә 
ԥышәа  аиҿырԥшразы», – иҳәеит уи.

Хыԥхьаӡарала 300 инареиҳаны аҭҵа-
арадырратә усумҭақәа знапы иҵызххьоу, 
иҭзыжьхьоу аҵарауаҩ, еиҳа игәы зызҭоу, Аԥс-
ны Аџьынџьтәылатә еибашьра  ҟалаанӡа нап 
зиркхьаз, аибашьраан ҳаӷацәа ирблыз иби-
блиатека иалаблыз, уи ашьҭахь ҿыц, ахатә 
архивқәа рхархәарала, зеиҭашьақәыргыла-
ра илшаз аусумҭа хатәра дазааҭгыло иҳәеит:

– Баҟаны, еихьӡара бзианы исшьо проек-
туп 30 шықәса инареиҳаны аус здызулахьоу 
«Нарҭаа репос» 10 томкны иҟоу  рахьтә 8 томк 
рҭыжьра. Убри инаваргыланы, Нарҭаа ирызку 
смонографиатә усумҭа, 2016 шықәсазы Моск-
ва, адунеи аҿы еицырдыруа аҭыжьратә се-
риаҿы аҭыҵра сџьабаа алҵшәа аазырԥшыз 
акакәны сахәаԥшуеит.

Аҭҵаарадырра аихьӡарақәеи уи азнеишьа 
ҿыцқәеи  дырзааҭгыло З.Џьапуа иазгәеиҭеит: 
«Аԥсны аҭҵаарадыррақәа ракадемиа иаҵа-
накуа  аинститутқәа аихьӡарақәа рыманы аус 
руеит. Аха аиҿкааратә хырхарҭа аганахьала 
аҿыц знеишьақәа, алагалақәа аҭахуп. Аҭҵаа-
радырра аҩаӡара ашьҭыхраҿы, аҿиара аҭа-
разы, ҳазну аамҭазы, ишыжәдыруа еиԥш атех-
нологиа ԥхьаҟа ацара иаҿуп аҟнытә,  ҳаргьы 
ҳаҵамхароуп. Аԥхьаҟа ҳзықәгәыӷша ыҟоуп, 
аҭҵаарадырра ԥхьаҟа изгаша аҿар реиҵа-
аӡара  ҳалшоит. Ҳәарада, аҭҵаарадырра  аԥе-
иԥш амоуп, аԥхьаҟагьы аиҿкаареи ахаҵгыла-
реи аиур», – иҳәеит уи.

Аҭҵаарадырратә усуреи уи анапхга-
раҭареи реидбалара шымариамгьы,  иахьа 
уажәраанӡа иҭҵаарадырратә усура инавар-
гыланы уи  анапхгараҭараҿы ааԥсарак ин-
мырԥшкәан аус иуеит аҵарауаҩ нага. Акыр-
шықәса Аԥсуаҭҵааратә институт аиҳабы 
ихаҭыԥуаҩыс дыҟан,  «Нарҭдырреи адәын-
тәи афольклорҭҵаареи рцентр» деиҳабуп. 
2013 шықәса раахыс Аԥсны аҭҵаарадыррақәа 
ракадемиа апрезидентс дыҟоуп.

Ҳаиҿцәажәараан уи Нальчик имҩаԥгаз 
аҭҵаарадырратә конференциа ахьтә мышқәак 
раԥхьа дхынҳәит, ҩаԥхьа Минск имҩаԥгаха-
раны иҟоу аҭҵаарадырратә конференциахь 
ааԥхьара иоухьан.

Атәыла анҭыҵ аԥсуа ҵарауаа  русеицу-
ра, рԥышәеимадара аԥхьаҟа аусура аҩаӡара 
аҳаракра иацхраауеит, уаҟа иқәдыргыло, из-
лацәажәо ихадоу азҵаатәқәа  рымҩақәҵареи 
рынагӡареи  рҽазыршәоит.

З.Џьапуа иажәақәа рыла, Нальчик иҟаза-
араан иколлегацәеи иареи аԥхьаҟа «Нарҭаа 
репос иазку ахԥатәи  аҭҵаарадырратә  конфе-
ренциа» Нальчик амҩаԥгара аҭахны ишырбо. 
Изеиӷьаҳшьап, нас,  академик З.Џьапуа инапы 
злаку имариам аус аҟны, аҭҵаарадырраҿы 
еиҳау аихьӡарақәеи аамҭа бзиеи, аҭагылаза-
ашьа  маншәалеи.

Аҭҵаарадырра адунеи  
зҽагәылазхало
Академик З.Џьапуа – 65 ш. 
ихыҵит

Алиса Гәажә-ԥҳа
 d Ишдыру еиԥш, Аџьынџьтәы-

латә еибашьра ашықәсқәа раан 
егьырҭ Асовет тәыла иқәынхо ами-
лаҭ рацәа зегьы реиԥш, абџьар 
шьҭыхны аӷацәгьа инеиҿагылеит 
аԥсуа жәларгьы. Урҭ инарылагыле-
ит Арасаӡыхь ақыҭа иалҵыз арԥар-
цәагьы. Арасаӡыхьаа рахьтә абџьар 
шьҭырхит 167-ҩык. Урҭ рахьтә рыԥ-
садгьыл рхы ақәырҵеит 113-ҩык, 
ихынҳәит аибашьра мцабз иалҵ-
ны 54-ҩык. Аибашьра аан абџьар 
шьҭыхны еибашьуаз рҟынтә иҟо-
уп хымԥада еиҳа иалкаахаз, еиҳа 
афырхаҵара аазырԥшыз, аха урҭ 
зегьы рҭоурыхқәа иахьынӡахәҭоу 
рыҭҵаара залшом. 

Ишдыру еиԥш, иҟоуп иахьа 
уажәраанӡагьы рҭахашьа, рыԥсышьа, 
насгьы анышә иахьамадоу ҳзымдыруа 
ауаагьы. Убраҭ рҟынтә аӡәы еиҳа дҳа-
раҳкуам, аӡәы еиҳа деиҵаҳтәуам, иҭа-
хаз зегьы рыԥсадгьыл рхы ақәырҵе-
ит, рыԥсҭазаарақәа рымпыҵанарбеит 
аибашьра хлымӡаах. Убри аҟынтә 
иахьынӡаҳалшо ала агәалашәарақәеи 
архивтә материалқәеи рхархәарала 
ишәҳардыруеит урҭ зыхьӡ ԥсра ақәым, 
ҳаԥсадгьыл ахақәиҭреи ахьыԥшымреи 
рзы иҭахаз арасаӡыхьаа рыҷкәынцәа 
рыӡбахәқәа.

Арасаӡыхь ақыҭан инхоз аи-
жәлантәқәа Амҷаа рахьтә аи-
башьраҿы иҭахеит фҩык.

Амҷба Канта Махаз-иԥа диит 1916 
шықәсазы. Изгәалашәо изларҳәо ала, 
ҷкәына еилҟьак иақәын, ашәарыца-
ра дазҿлымҳан, бзиа ибон арахә-
ашәахә напы рыдкылара, ақыҭа 
ԥсҭазаара дашьҭан, аҭаацәара далам-
лацызт. Аибашьра даныргоз иҩны 
инижьит ԥшьҩык иаҳәшьцәа, иашье-
иҵыб Уарлам, иан, иаб. Иҭаацәа ирау-
ан Ленинград амҵантәи ашәҟәқәа. 
Аҵыхәтәанәти ашәҟәы роуит 1941 

шықәсазы. Уи нахыс ихабар ҳәа акгьы 
рмаҳаит иҭаацәа. иахьагьы уи зхабар 
ыҟамкәа ибжьаӡыз рахь дыԥхьаӡо-
уп. Еишьцәа гәакьақәан Кәтеи Ҭарха-
неи Кәыкәына иԥацәа. Кәта Кәыкәы-
на-иԥа Амҷба диит 1921 шықәсазы. 
Аҵара иашьҭаз, уи зхы азцоз арԥы-
сын. Алагарҭатә школ далгеит Гәыԥ 
ақыҭан, нас абжьаратә школ далге-
ит Мықә. Аибашьра ианалга, егьырҭ 
арасаӡыхьаа рыҷкәынцәа Шьашьи 

Иликәеи Ратиаа, Леуа Гогиа, Канта 
Қаџьиа уҳәа иареи Аҟәа афицер-
цәа рышкол иҭалеит. Алеитенант 
еиҵбы ҳәа ачын аниау ашьҭахь, Кәта 
ддәықәҵахеит аибашьра. Макьана 
аҭаацәара иаламлацыз арԥыс қәыԥш 
уаҳа иқыҭа гәакьа Арасаӡыхьҟа 
дзыхнымҳәит. Нхыҵ Кавказ амҵан иа-
уит ахәра бааԥсы, агоспитальқәа ру-
ак аҟны дҭахеит декабр 7, 194… шықә-
сазы. Арасаӡыхь ақыҭахь иаашьҭын 
аԥсӡы абас еиԥш зҳәоз: «Шәыҷкәын 
алеитенант еиҵбы Кәыта Амҷба фыр-
хаҵарыла дахьеибашьуаз иауз ахәра 
бааԥс иахҟьаны иԥсҭазаара далҵит 
ақалақь Орџьеникиӡе агоспиталь 
аҟны». Деиҳабын Ҭархана Кәакәа-
на-иԥа Амҷба. Уи еиҳа анхара-анҵы-
ра, ақыҭа ԥсҭазаара дадҳәалан. Хаҵа 
ӷәӷәак еиҿамск иакәын. Аҽықәтәара, 
аҽырхәмарра бзиа ибон. Аибашьра 
ианалага ашықәсан арра дыргеит. 
Раԥхьатәи ахәра иауит Тҟәаԥс ашь-
хахыҵырҭаҿтәи аибашьрақәа руак 
аан. Дышьҭан Бақәа агоспиталь аҟ-
ны. Уа дышьҭанаҵы иан дцаны ибара 
лҽахьылгӡеит. Игәабзиара анҭышәын-
тәыла еиҭа аибашьра ддәықәҵахе-
ит. Аԥсны далсны акәын еибашьра 
дышцоз. Дәыӷбала Очамчыра даниа-

суаз дызбақәаз ыҟоуп, аха аҩны Ара-
саӡыхь даакыдгылартә аҭагылаза-
ашьа имамызт. Деибашьуан Балтика 
аԥшаҳәа азааигәара. 1944 шықәса 
инаркны  иҭаацәа раура иаҟәыҵит 
исалам шәҟәқәа. Уи нахысгьы иха-
барк рмаҳаит. 1987 шықәсазы Аԥс-
нытәи арратә комиссариат архив 
аҟны иҟаҳҵаз аԥшаарақәа ирыбзо-
ураны  иҳамԥыхьашәеит абас еиԥш 
зҳәоз ашәҟәы: «Агвардиа еибашьҩы 

Амҷба Ҭархана Кәаәкана-иԥа де-
ибашьуан 6926-тәи архҭа 216-тәи 
ахысратә дивизиа аҟны. Фырхаҵа-
рыла дҭахеит декабр 24, 1944 шықә-
сазы. Анышә дамадоуп Латыштәи ССР, 
Джукстетәи атәылаҿацә, ақыҭа Бал-
томуижа амрагыларахь 150 метра 
инацәыхараны» ҳәа. Ҳара уи адрес 
ала идәықәаҳҵаз ашәҟәқәа аҭак ҳәа 
акгьы ҳзаанамгаӡакәа ихынҳәхье-
ит, избанзар урҭ рыхьӡқәа ԥсахзар 
акәхап. Аха егьа ус иҟазаргьы, уи 
анышә дахьамадоу аҭыԥ аԥшаара 
ҳаԥхьаҟатәи ҳусқәа рахь иҳаԥхьаӡоит. 

Аишьцәа Ҭарханеи Кәтеи рышь-
ҭамҭа иацызҵаша уаҩ дрыҭнымхе-
ит. Дзаҵәуп иахьа аҩнаҭа иаху ран 
аҭакәажә.

Очамчыратәи араионтә архив 
излаҳанаҳәо ала Команда Никәа-
ла-иԥа Амҷба диит 1895 шықәсазы. 
1942 шықәсазы еибашьра дырге-
ит. Уи данырга инаркынгьы ихабарк 
ҳәа акгьы ҟамлеит. Еиуеиԥшым ар-
хивқәеи арратә коммисариат ахь 
иаҳҩыз ашәҟәқәеи рылагьы макьа-
на уи ауаҩ иӡбахә акгьы ҳзеилымка-
ац. Команда аҭаацәара далалахьан, 
аха хшара димамызт. 

Кыԥса Кьамшьышь-иԥа Амҷба 

дызгәалашәоз изларҳәо ала, ҷкәына 
еиқәакы иакәын. Дшәарыцаҩ бзиан 
зшьамхы ҵарыз арԥыс еибагак иакә-
ны дыргәалашәоит иахьагьы. Архи-
втә метериалқәа излаҳарҳәо ала, уи 
аибашьра дыргеит 1942 шықәсазы. 
Ахәра ӷәӷәа иахҟьаны цқьа игәабзи-
ара шьақәгылаанӡа ҳәа мызкы иазы-
наԥшуа иҩны дааны дыҟан. Абџьар 
икратәы ишьапы данаақәгыла иа-
разнак дхынҳәит афронт ахь. Уи на-

хыс ихабар ҳәа акагьы ҟамлеит. Ара-
саӡыхь ақыҭа иалҵны зхабар ыҟамкәа 
ибжьаӡыз арԥарцәа рахь дыԥхьаӡоуп 
Кыԥсҭа Камшьышь-иԥагьы.

Радион Алықьса-иԥа Амҷба дыз-
гәалашәо изларҳәо ала даара ҷкәы-
на ԥшӡан, еинаалак, аукы, шкәакәак, 
еиҟьа-еилӷәыцәк иакәын. Ақыҭаҿ 
аҿар рыҩнуҵҟа аспорттә хәмаррақәа 
рҿы ицназгоз дмаҷын. Маха-шьахала 
дыӷәӷәан. 1918 шықәсазы ииз Радион, 
21 шықәса дшырҭагылаз 1939 шықә-
сазы арра дыргеит. Амраҭашәаратә 
Белоруссиа ақалақь Воложин 57-тәи 
ахысратә дивизиа аҩбатәи абаталион 
далахәын. Ари абаталион аҟны Ради-
он аррамаҵура ицахысуан Уарлам 
Амҷба, Иуака Лагәлаа, Владимир Ра-
тиа уҳәа Арасаӡыхь иалҵыз арԥарцәа. 
Ари аротаҿ аԥсуаа ахьырацәаз азы 
акәхап «аԥсуаа рота» ҳәа изашьҭаз-
гьы. Радион иҩызцәеи иареи алахәын 
Прибалтика Асовет Еидгылахь адҵара. 
Уи ашьҭахь Радион дышьҭын Финли-
андиатәи аибашьрахь. Уи ихаҭа пуле-
миотла еибашьуаз дреиуан. Аибашьра 
иаламгацызт Асовет тәылаҿы, уи убас 
еиԥш иҟоу ашәҟәқәа аниҩуаз: «Аӷа 
ир аҳәаа иадиԥхьалоит, иҟало ҳаз-
дыруам, аха бзиак шахылымҿиаауа 

уаҩы ибартә иҟоуп» ҳәа. 1940 шықә-
сазы уи ԥсшьара ҳасабала дхынҳәт 
Арасаӡыхьҟьа, аха рацәак днымхе-
ит, ҩаԥхьа ирхәҭахь амҩа дықәлет. 
Аџьынџьтәылатә еибашьра иана-
лага, аӷацәгьа иҿагылаз раԥхьатәи 
архәҭақәа дрылан. Декабр 1, 1941 
шықәсазы, Радион Алықьса-иԥа 
Амҷба фырхаҵарыла иԥсадгьыл 
ихы ақәиҵеит. Егьырҭ арасаӡыхьаа 
жәпаҩык реиԥш, уигьы ишьҭамҭа ҳәа 
аӡәгьы днымхеит, аҭаацәара алала-
рагьы дахьымӡеит. 

30-тәи ашықәсқәа раан харада 
ахара зыдҵаны жәашықәса зықәҵа-
ны ихырҵаз Ҷыҷыкәа Махьал-иԥа Ар-
гәын иашьцәа еиҵабацәа ҩыџьа Уанч-
кеи Кәҷыри аибашьра иалаӡит. Кәҷыр 
Уанчка иаасҭа деиҳабын. 1916 шықә-
сазы диит, дызгәалашәо изларҳәо 
ала, уи аҷкәын еибагак, еиҿамск, 
маха-шьахала иӷәӷәаз, шәпажәпак 
иакәын. Данмаҷыз инаркнгьы ашәа-
рыцара бзиа ибон. Аибашьра иа-
налага, аԥсуа рԥарцәа аррамаҵу-
ра иахымсыцыз Гәыԥ ақыҭан 
еизганы азыҟаҵарақәа мҩаԥыргон. 
Абра еизыргоз арԥарцәа зегьы да-
арылукаартә ихы ааирԥшуан Уанч-
ка, убри аҟынӡа дҵарын, деибган, 
бӷарҵахьы ақәԥараан аӡәы ишьапы 
дықәиргыломызт. Аибашьра данырга 
нахыс ихабарк ҟамлеит. Очамчыратәи 
арратә комиссариат аҟны иҳаԥшааит 
сентиабр 5, 1944 шықәсазы иаашьҭыз 
уи иԥсӡы зҳәоз ашәҟәы. Уаҟа  ҳаԥхьо-
ит: «Польша Родомски аобласт, Вар-
комсктәи араион, ақыҭа Маниохи ага-
раан дыбжьаӡит Уанчка Аргәын» ҳәа. 
Аҭҵаарақәа иҟаҳҵаз зегьы лыҵшәа-
доуп макьана, иахьагьы аилкаара ҳа-
лымшеит уи изқәаҭыԥ ахьыҟоу.

Лахьынҵала Кәҷыр диеиԥшхеит 
уи иашьеиҵыб, 1926 шықәсазы ииз 
Уанчкагьы. Ҷкәына аукы, шкәакәак, 
еилҟьеилӷәыцәк ҳәа дыргәаладыр-
шәон Кәҷыр, арасаӡыхьаа абыргцәа 
ҳзыҿцәажәоз. Ашәаҳәара,  акәаша-
ра дазҟазан. Ақыҭаҿ акомҿар аиҿка-
араҿы ираԥхьагылаз дыруаӡәкын. 
Апартиа ақыҭаҿы раԥхьа иалалақәаз 
дреиуан. Дҭаацәаран, иԥҳа дыҟан. 
Аибашьра аан Иран игылаз Асовет ар 
дрылахәын, уахьынтә ашәҟәқәа иҩу-
ан, аха ԥыҭрак ашьҭахь ишәҟәқәа аара 
иаҟәыҵит. Арратә комиссариат архив 
аҟны излеилкаахаз ала, уи дыбжьаӡит 
сентиабр мза 1942 шықәсазы.

Арасаӡыхьаа рҭоурых Хәыхәыт  
Бганба ианҵамҭақәа рҟнытә 

(Алагарҭа ануп «Аԥсны» №33-34)

Раԥхьаӡа акәны

(Иацу ыҟоуп)

 d Ааигәа Аԥсны ашәҟәыҩҩцәа 
Реидгыла аԥшьгарала И.Па-
пасқьыр ихьӡ зху Амилаҭтә биб-
лиотека аҟны имҩаԥган Аԥсны 
алитераторцәа ҿарацәа аҩбатәи 
рсеминар.

Аԥсны ашәҟәыҩҩцәа Реидгы-
ла ахантәаҩы Вахтанг Аԥҳазоу уахь 
имҩахыҵыз зегь бзиала шәаабеит   
ҳәа раҳәо, иқәгылараҿы иазгәеиҭе-
ит, ауадаҩрақәа шыҟоугьы, абиԥа-
рақәа реимадара ахьеиԥымҟьо, 
иахьҿымцәаауа, алитература аҿи-
ара амҩаҿы абаҩхатәра ҿыцқәа 
ахьаҵагыло ныҳәак еиԥш ишшьатәу, 
ишгәахәароу.

«Аԥсы ҭоуп аԥсуа литература, аиз-
ҳара амҩа иануп. Жәынгьы-ҿан-
гьы абаҩхатәра ҿыцқәа гәцаракра-
ла ирзыҟан, ирызхьаԥшуан Аԥсны 
ашәҟәыҩҩцәа Реидгыла анапхгара, 
хаҭала уи иҭнажьуа ажурнал «Ала-
шара», агазеҭ «Аамҭа», ахәыҷтәы 
журнал «Амцабз» рҟны аҭыԥ ҷы-

да ааннакылоит  арубрика «Аҿар 
рыбжьы». Аԥсны ашәҟәыҩҩцәа Ре-
идгыла 1980-тәи ашықәсқәа раан 
иҭнажьуаз аҿар рҩымҭақәа реизга 
«Еҵәаџьаа» акәзар уа зырҿиамҭақәа 
ркьыԥхьуаз абаҩхатәра ҿыцқәа ша-
махамзар, зегь аԥхьаҟа еицырды-
руа хьыӡқәахеит. Иахьа иӡырааго 
ашәҟәы, 14-ҩык алитераторцәа ҿа-
рацәа рҩымҭақәа еидызкыло аиз-
га «Ашацкыра» сынтәа аԥшьбатәи 
ҭыжьымҭоуп. Уи хацыркын Аԥсны 
ашәҟәыҩҩцәа Реидгыла аԥшьгарала 
2009 шықәсазы», – иҳәеит В.Аԥҳазоу.

Аԥсуа шәҟәыҩҩцәа  рҭаацәара ду 
еиуеиԥшымыз аамҭақәа рзы напх-
гара азҭоз ахатәрақәа рыӡбахә да-
зааҭгыло иазгәеиҭеит  урҭ дшыру-
аӡәкыз ааигәа зыԥсҭазаара иалҵыз 
Аԥсны жәлар рышәҟәыҩҩы Алықьса 
Гогәуа. Минуҭктәи аҿымҭрала дыр-
гәаладыршәеит баҩхатәра  ҳаракы-
ла арҿиамҭа дуқәа аԥызҵаз, аԥсуа 
доуҳа, иазынзыжьыз А.Гогәуа.

Анаҩс, ажәа рыман Аԥсны еиу-
еиԥшым ақалақьқәеи араионқәеи  
рахьтә иааз ашколхәыҷқәа. Урҭ 
инеимда-ааимдо ирыԥхьеит рхатәы 
жәеинраалақәа. Гагратәи актәи аб-

жьаратә школ, Гәдоуҭатәи  ахәбатәи 
абжьаратә школ, Аҟәатәи  ажәа-
батәи  Ашьхаруаа ршкол, Аҟәатәи ак-
тәи абжьаратә школ, Аҟәатәи аԥшь-
батәи абжьаратә школ, Аҟәатәи  
ахәбатәи абжьаратә школ, Кәтол-
тәи абжьаратә школ, Џьырхәатәи 
абжьаратә школ, Драндатәи абжьа-
ратә школ уҳәа рҟнытә алитера-
торцәа ҿарацәа аҩбатәи рсеминар 
иалахәыз ахәыҷқәа раԥсшәа ацқьа-
реи, ажәеинраалақәа рыҩраҿы иры-
лаз абаҩхатәреи ргәы еизнарҳауан 
ирзыӡырҩуаз аиҳабацәа, апоет-
цәа. Имҳәакәан высшьа амам, хаҭа-
ла, Аҟәатәи актәи абжьаратә школ 
аҟнытә ари асеминар иалахәыз, 
зхатәы жәеинраалақәа зыҩуаз  
ахәыҷқәа егьырҭ ашколқәа рҟнытә 
иалахәыз раасҭа акыр рхыԥхьаӡара  
шеиҳаз. Ҳәарада,  ари угәы шьҭызх-
ша хҭысуп.

Ашколхәыҷқәа ажәеинраалақәа 
ианрыԥхьа ашьҭахь ажәа иман асе-
минар ахь инеиз апоетцәа қәра-
ла иреиҳабу Геннади Аламиа. Уи 
иқәгылараҿы иазгәеиҭеит, аӡә дал-
хуа даҽаӡә далаҵо, «еиӷьу-еицәоу» 
ҳәа алхра иашам ҳәа шиԥхьаӡо. 
«Даара сеигә́ырӷьоит, амала акы-
заҵәык сызлашәыҳәо ишәывагылоу 
шәҩыза иқәҿиара шәеигәырӷьала, 
дызҿу аус имашәырҽхәала, шәиҵам-
шьыцын. Еиҳабык иаҳасабала, са-

ра шәымҩа сныҳәоит», – иҳәеит уи 
иажәа хыркәшо.

«Аԥсуа литература згәы азы-
былуа, аԥсшәа ԥеиԥшс изыԥхьаӡо, 
иҵхәраауа аӡыхь хәыҷ еиԥш 
шәыбжьы ахьҳаҳауа гәахәара ду-
уп. Ҳбызшәа ҳҳәонаҵы ари адгьыл 
ҳанызаауеит, ҳара иаҳтәызаауеит», – 
лҳәеит ахәыҷқәа рахь лхы нарханы, 
ахәыҷтәы журнал «Амцабз» аредак-
тор хада,  апоет Гәында  Сақаниаԥҳа.

Уи лажәа хыркәшо ахәыҷқәеи ак-
ружокқәа рнапхгаҩцәеи ирылалҳәе-
ит, ашколқәа рҟны асеминарқәа, 
амастер-классқәа рымҩаԥгара 
ишазхиоу. Рдыррақәа шрымардо, 
уи аганахьала русеицура хацдыр-
кырц. Анаҩс, ирыдылгалеит зхатәы 
жәеинраалақәа зыҩуа аҿарацәа 
рҩымҭақәа ркьыԥхьра. Урҭ рзы «Ам-
цабз» ашәқәа шаарту.

Апоет Гәында Кәыҵниаԥҳа 
лықә гылараҿы иазгәалҭеит акыр 
шықәсқәа раԥхьа рцәырҵра 
шыҟалаз. «Шәара шәеиԥш ҳаргьы 
«Еҵәаџьаа» ала ҳцәырҵит. Уажәы 
«Ашацкыра» ҟалеит. Абызшәа 
еиқәзырхо алитература ауп, агәра 
згоит уаҵәы шәара уи шәшаҵагы-
ло ала», – лҳәеит ақәҿиарақәа рзе-
иӷьашьо.

Абаҩхатәра зегь раԥхьа игыло-
уп, аха уи амҩақәҵара, ацәыргара, 
аӡыргара, ацхраара хымԥадатәиуп.

Ахьӡ ҿыцқәа рӡыргаразы, рым-
ҩақәҵаразы  Аԥсны ашә ҟәыҩҩцәа 
Реидгыла анапхгара лассы-лассы 
абаҩхатәра злоу аҿар ралԥшаара-
зы ирҭаауеит Аԥсны араионқәеи 
ақалақьқәеи  ршколқәа, имҩаԥыр-
гоит алитературатә кружокқәа реи-
латәарақәа, еиҿыркаауеит асеми-
нарқәа. Убас, Аҟәа ақалақь Ахадара 
аҵара аусбарҭеи  дареи русеицура 
иалҵшәаны Аҟәа ақалақь иаҵана-
куа  6-школк рҟны алитературатә 
кружокқәа еиҿыркааит. Аԥхьаҟагьы 
хықәкыс ирымоуп аҿар аус рыдула-
ра, реиҵааӡара.

Ашәҟәыҩҩцәа Реидгыла ацхы-
раарала «Ашацкыра» аҭыжьра азыр-
хиара, аиқәыршәара зџьабаа аду 
апоет Заира Ҭҳаиҵыкәԥҳа лықәгы-
лараҿы, хаҭала, аҿари лареи ше-
имадоу, русеицура еиҳа иааигәа-
ны рхәыцшьа, рҟазшьа, рбаҩхатәра 
лдырыртә аҭагылазаашьа ахьлоуз 
агәахәара шылнаҭо, лџьабаагьы бза-
бааны ишылбо азгәалҭеит.

Ашьҭахь «Ашацкыра» авторцәа 
аӡәырҩы рхатәы жәеинраалақәа 
ирыԥхьеит.

 Аиашазы, алитераторцәа ҿа-
рацәа рбызшәа,  рстиль, рцәаҳәақәа, 
ражәеицааирақәа удырхәыцуан, ур-
гәылархалон, урҭ еиуеиԥшымызт, 
ҿыцк узаанартуан.

Алитераторцәа ҿарацәа 
рсеминар

Ахьӡ ҿыцқәа анцәырҵуа

А. Хәырбыц-ԥҳа

 d «Абзиара шәымаз, ҳаҭыр зқәу 
сҩыза Сардион! Акыраамҭа ҵуеит 
шәара шәҟынтәи салам шәҟәык смо-
уижьҭеи. Сара сгәы бзиа схы бзиа 
сыҟоуп, шәаргьы абзиарақәа зегьы 
шәыдыскылоит. Шәҭаацәа рахь из-
ныкымкәа ашәҟәқәа сыҩхьеит. Дара 
ирзысыцҳаит шәара Ахьӡ-аԥша аор-
ден ахԥатәи аҩаӡара шшәанашьоу. 
Анаҩстәи ақәҿиарақәа шәзе-
иӷьасшьоит. Ҳаҭырла шәҩыза, Миха-
ил Свирко»… 

Абар, снапаҿы искуп акыршықәса 
зхыҵуа, ҩыџьа аиҩызцәа Аџьынџь-
тәылатә еибашьра Дуӡӡа аан ирыб-
жьысуаз асалам шәҟәы. Шә-хәыцрак 
сызцәырнагоит, аҭоурых адаҟьақәа 
сыргәылак сыргоит. Абар аибашьцәа 
рыхьӡқәа, абар урҭ рфырхаҵарақәа 
сҿаԥхьа иаацәырҵуеит. Ииасхьоу 
аамҭа исзымдыруа ашә ҿыцқәа сза-
анартуеит. Иџьасшьоит урҭ афыр-
хацәа ргәымшәара… Ртәыла ԥхьаҟа 
ирыԥхьон, цәқәырԥашәк иргәылсу-
ан, ихадаз рызбжа ахьааи агәырҩеи 
ирымнахуан, аха ирзынхон агәыӷра, 
ахаан иҭамбо аӡиас иаҩызаз, здацқәа 
уашәшәырахахьаз аҵла ҩаԥхьа изыр-
шәҭуаз — агәыӷра. 

Аибашьраан ҩыџьа аиҩызцәа из-
леиқәҿырҭуаз, еигәныҩгас ирымаз 
асалам шәҟәы ԥшьынҩажәа шықә-
са рышьҭахь сара снапаҿы иааит. Ис-

куп карандашьла иҩу, нбанқәакгьы 
цкьа изныумбаало, ҭоурыхк сзеиҭа-
наҳәарц исызцәырҵыз ақьаад. Иа-
ра акәхеит ииасхьоу аамҭеи иахьатәи 
аамҭеи цҳаражәҳәаҩыс ирыбжьагы-
лаз. Шаҟа шықәса ҳабжьысхьоузеи, аха 
агәалашәара ҭахама, уи адгьыл иала-
саз адацқәа реиԥш адгьыл аҵан инха-
ма, мамзаргьы гәалашәарала иҭәу ҵлак 
ахылҿиаама? Сгәанала иахылҿиааит 
аҵла ду, афырхацәа рыԥсы зхоу, ҳара 
ҳгәалашәарала еибарку. 

Ииасхьоу аамҭа аҿыҭыбжьқәа го-
ит… Иҳабжьнагоит аибашьра ду зыхьӡ 
агәылакыз ауаа рҭоурых ҳхамышҭырц. 
Саԥхьа иқәуп аибашьра ду иагәылсыз 
асалам шәҟәы, сара напы асыркуе-
ит ари асалам шәҟәы зыхьӡынҩылаз 
сабду Сардион иҭоурых ақьаад ахь 
аиагара. Инхарц азы наӡаӡа… Анаҩс, 
азқьышықәсақәа рышьҭахь, сара аса-
лам шәҟәы иахьа сшаԥхьо еиԥш, уи 
аҭоурыхгьы аӡәы даԥхьарц азы. 

Ӡеибафараны, мцабз қьоуқьад-
ны иаацәырҵыз 1941-тәи ашықәс… 
шаҟаҩы аҳаракыра бзиа избоз ашьа-
уардын гәымшәақәа уи иагәылана-
галазеи? Шаҟаҩгьы ирылдыршазеи 
аӷацәа ҭарханы уи аӡыблара алҵра? 
Арҭ азҵаарақәа рҭак аҟаҵара сҽа-
назысклак зегь раԥхьа сыбла даах-
гылоит миллионҩыла Аԥсадгьыл ду 
ахьчаҩцәа ирылагылаз, здунеи лаша 
аҿаԥхьа схырхәо Аџьынџьтәылатә еи-
башьра Дуӡӡа аветеран сабду — Сар-
дион Расҭа-иԥа Амҷба.

Ахымҩасқәа ахьеиҿасуаз, ԥсҭаза-

ара жәпакы аҟазаареи аҟамзаареи 
иахьрыбжьагылаз, ахысыбжьқәа аԥ-
сабара аҭынчра ахьеиларгоз, агәыӷреи 
алаӷырӡи ахьеилалоз аибашьра 
дагәылсит сабду. Аџьынџьтәылатә еи-
башьра Дуӡӡа аан, ҿыц иҩыҵхахоз 
амш гәыӷрақәа жәпакы ҿахнаҵәон, 
наӡаӡа иакуан аҩнашәқәа, аха егьа ус 
иҟазаргьы, зҩызцәа бзиақәа звыршьа-
ауаз Аԥсадгьыл ду зыхьчоз аҵеицәа 
ишрылшоз ала аиааира ааскьаргон. 

Сардион Расҭа-иԥа Амҷба диит 
1916 шықәсазы Џьгьарда ақыҭан, 
Мақьазҭоу аҳаблаҿ, анхаҩы иҭа-
ацәараҿы. Расҭа Амҷба иҩнаҭаҿы, 
сабду инаҩсангьы ирызҳауан хҩык 
иаҳәшьцәеи ҩыџьа иашьцәеи. 1929 
шықәсазы ақыҭаҿтәи алагарҭатә 
классқәа қәҿиарала ихиркәшеит. 
Шықәсқәак рышьҭахь, 1932 шықәса-
зы аколнхара «Џьгьарда-агәы» брига-
дирс дҟарҵеит. Абраҟа аус шиуаз иала-
геит Аџьынџьтәылатә еибашьра Дуӡӡа.

 1941 шықәсазы еибашьра ицаз 
сабду  иӡбахә ҳарҳәоит ҳаҩнаҭаҿы ин-
хаз аибашьратә архивтә анҵамҭақәа: 
Орловтәи афронт далагылеит 
нанҳәамзазы 1941 шықәсазы; ахәра 
иоуит лаҵарамза 18, 1942 шықәсазы, 
уи  иахҟьаны дҭашәеит арратә госпи-
таль. Ахәышәтәырҭа данҭыҵ ашьҭахь 
89-тәи атанктә бригада дахыԥхьаӡа-
лахоит, уа хыршәҩыс (пулеметчик) 
дыҟан: Анаҩс,  дызлаз аибашьратә 
гәыԥи иареи Сталинградтәи ахыр-
харҭахь идәықәҵан; Сталинград ахь-
чараан иоуит ахәра ӷәӷәа. Аԥсныҟа 
иҭаацәа рахь иааит ашәҟәы еиқәаҵәа, 
Сталинград хаҵарыла дҭахеит ҳәа 
зныз. Аха уи иааз ашәҟәы иашамхе-

ит. Анцәа ибзоураны сабду аӷа хәым-
га ихы дҭанамырхеит, мызкы аҟара 
ныбжьысхьан еиԥш иҩныҟа иааит 
ахәышәтәырҭа аҿы дшышьҭаз зҳәоз, 
агәыӷра зцыз ашәҟәы.

 Сардион Амҷба ахәышәтәырҭа 
данҭыҵ ашьҭахь ддәықәҵан арҵа-
ратә баталион ахь, уи хиркәшеит 
ԥхынҷкәымза 1942 шықәсазы, асер-
жант еиҳабы ичын ианашьаны.  Уи 
ашьҭахь, архив излаҳанаҳәо ала, С. 
Амҷба 911-тәи ахысратә полк аҿы 
агәыԥ акомандаҟаҵаҩыс дҟарҵеит. 
Ԥхынгәымза 1943 шықәсазы сабду 
дызлаз 911-тәи ахысратә полк, ахԥатәи 
Украинатәи афронт ахь ииаган. Уа 
ҩаԥхьа цәыббрамза 1943 шықәса-
зы ахәра иоуеит. Дырҩегь имч-илша 
еизганы аибашьцәа днарылагылоит, 
дырҩегь аԥсра даиааиуеит, акырџьа-
ра акырынтә ишьҭашәарыцахьаз ахы 
дазҭархом. Еибашьратә мҩа иациҵо-
ит ахԥатәи Украинатәи афронт 476 
ахысратә полк аҿы абџьар аганахьа-
ла акомандаҟаҵаҩ иаҳасабала. Анаҩс, 
асержант еиҳабы Сардион Амҷба 124 
Запорожиатәи ахысратә полк ако-
мандаҟаҵаҩыс дыҟан. 

Архивтә материалқәа изладырҵа-
быргуа ала, Сардион Амҷба иара убас 
деибашьуан Ростовтәи ахырхарҭаҿгьы. 
Аҵыхәтәаны иара дахьеибашьуаз Мол-
давиа, акырӡа ихадаз адҵа шынаигӡоз 
ишьапы ахԥҽыха алалеит, уи иԥсы ҭа-
наҵы уа ишалаз иаанхеит.

 Шаҟантә шаҟаџьара дыԥнашәа-
зеи сабду аибашьра амца? Шаҟантә 
аԥсра абла хьшәашәақәа дырҭаԥшы-
зеи? Аха идоуҳатә мчы дахьчон, ихаҵа-
ра дарӷәӷәон, агәыӷра ицхраауан,  агәы 

изҭанаҵон.
Сардион Амҷба аибашьраан иаа-

ирԥшыз афырхаҵарақәа ирыбзоураны 
ианашьан «Аеҵәа Ҟаԥшь» аорден ак-
тәи аҩбатәи аҩаӡарақәа, «Ахьӡ-аԥша» 
аорден ахԥатәи аҩаӡара, «Агәымшәа-
разы амедал», аибашьра аилгара аиу-
билеитә шықәсқәа ирымаданы аме-
далқәа рацәаны.

Аибашьра анеилга, Сардион Амҷба 
дхынҳәит иԥсадгьыл ахь,  Аҽгәаратәи 
ақыҭанхамҩатә техникум далгеит. 
1952 шықәсазы иаԥиҵеит аҭаацәа-
ра. Иԥшәмаԥҳәыс Бабусиа Аргәыни 
иареи рыԥсы иахылҵит быжьҩык ах-
шара. Аха урҭ рыхшара реицааӡа-
ра рлахьынҵа ианымызт, Сардион 
иԥшәмаԥҳәыс заа лыдунеи лыԥсахит, 
анаҩсан анысгьы абысгьы ихшара 
рзы иҟаз иара иакәын.  Илиршеит урҭ 
ауаҩра рылхра, аҵарақәа дирҵеит, ил-
шоз ала акы рыгимыжьит. 1949 шықәса 
инаркны 1976 шықәсанӡа сабду иқыҭа 
гәакьаҿ бригадирс аус иуан. Идунеи 
иԥсахит 1989 шықәсазы, усҟан иара 
амоҭацәагьы дрылаԥшхьан.

Сара сабду аибашьра иагьа 
мыҟәмабара изцәырнагазаргьы, акы-
рынтә ахәра иоузаргьы, иԥсҭазаара 
аеҵәа изылашон еснагь. Илымшеит 
аӷа хәымга сабду ихәышҭаара аҿыр-
цәаара! Уи ахәышҭаарамца иахьагьы 
аԥхарра ахылҵуеит, еихсыӷьра ақәӡам, 
акәицқәа жжаӡа еиқәуп. 

 Сабду иеиԥш хамеигӡарыла Аԥ-
садгьыл зыхьчоз афырхацәа хашҭра 
рықәым, наунагӡа рыхьӡқәа еимыр-
далоит абиԥарақәа!

Мадина Амҷԥҳа

Зкәицқәа ҿымцәааз ахәышҭаара

Аибашьра мца иалсыз



Агазеҳ адҳала иҳым астатиа ахә аредакциа иазшәаҳом. Агазеҳ ахә–20 мааҳ.

аҳел: +7 (840) 226-15-75 / 226-59-73
аҳыҳҳыҳ: Аҳсны, Аҳәа аҳ, Ажәанба имҳа, 9

 Аредактор хада 
Ахра АНҳҳАБ

gazeta-apsny.info 
apsnygazeta@mail.ru

Шәаԥхьа зегь раԥхьа
apsnygazeta@mail.ru6| «Аԥсны»

№39-40 (21 645|  маи 29 2025 шықәса

 d Аҟәа, Сер́геи Багаԥшь ихьӡ зху 
аспорт Хан аҟны, маи 24-25 рзы 
имҩаԥысит Владислав Арӡынба 
иқәраныҳәа ахьӡала зхы иақәиҭу 
аиқәԥаразы ареспубликатә турнир. 

Уи иалахәын ақәратә ҩаӡарақәа 
ҩба: 12-13 ш. зхыҵуеи, 14-15 ш. 
иреиҳам  аиқәԥаҩцәа қәыԥшцәа 
170-ҩык рҟнынӡа Аԥсны, Адыгье-
иа, Севостополь, Шәача уҳәа жәпа-
кы, ааигәатәи аҳәаанырцә иаҵана-
куа ареспубликақәеи ақалақьқәеи 
рхаҭарнакцәа.

Атурнир аартра иалахәын Аԥс-
ны Ахада ихаҭыԥуаҩ Беслан Бигәаа, 
амилаҭтә аолимпиатә хеилак Ахада 
Валери Аршба, Владислав Арӡынба 
иԥшәма Светлана Џьергьениа, аҿа-
ри аспорти русқәа рзы  Аҳәынҭеи-
лакы ахантәаҩы ихаҭыԥуаҩ Беслан 
Қарчаа, зхы иақәиҭу аиқәԥаразы 
Аԥсны анҭыҵгьы зыхьӡ наҩхьоу 
Рашь Хәытаба, Борис Багаҭелиа, 

Леонид Боџьгәуа, Ӡука Бениа, Ка-
чубеи Чкок, Џьон  Партанаӡе, Ба-
грат Хәытаба, Инал Џьопуа уҳәа  
убас аӡәырҩы.

Актәи  амшазы еиндаҭлоз, 2012-
2013 ш.ш. рзы ииз рыбжьара иал-
каахаз иреиуоуп: Осман Дбар, Ти-
мур Марков, Алим Ханагәуа, Қьемал 
Какәбаа, Сергеи  Чолокиан, Давид 
Паремузиан, Данаҭ Гәыблиа, Арка-
ди Кешьиан.

Аҩбатәи  амш аан еиԥылоз 
2010-2011 ш.ш. рзы ииз, рыкапантә 
ҩаӡарақәа рҟны алҵшәа ҳаракқәа 
аадырԥшит: Абазг Феҭ-оглы, Данаҭ 
Партанаӡе, Руслан Иаилиан, Осман 
Зыхәба,  Денис Џьопуа. Иалкаау аҟа-
заразы ҳәа аԥхьахә ҷыда ианашьан 
Данаҭ Партанаӡе.

Рықәрақәеи  рыкапантә ҩаӡа-
рақәеи  рҟны зҽалызкааз зегьы 
иранашьан амедалқәеи, аҳаҭыртә 
шәҟәқәеи, агәаларшәагатә 
ҳамҭақәеи.

Атурнир аӡбаҩ хадас дыҟан, 
аӡбара жәларбжьаратәи аҩаӡара 
змоу Урыстәыла анҭыҵгьы зыхьӡ еи-
цырдыруа Алихан Каранцев.

Владислав Ду ихьӡала

Ишдыру еиԥш, Аԥсны Ахада Ба-
дра Гәынба  март 18 рзы инапы 
зҵаҩыз Аусԥҟа инақәыршәаны, ҳазну 
2025 шықәса  ҳтәылаҿы ирылаҳәо-
уп, ҳаамҭазтәи Аԥсуа  ҳәынҭқарра 
ашьаҭаркҩы, Аԥсны  Раԥхьатәи Ахада 
Аԥсны Афырхаҵа, «Ахьӡ-Аԥша аорден 
I аҩаӡара занашьоу Владислав Григо-

ри-иԥа Арӡынба ишықәсны. 
Аԥсны рҳәонаҵы зыхьӡ камшәо, 

ажәлар рԥыза иҭоурыхтә  гәалашәа-
ра аиқәырхареи аихаҳареи қәкыс 
иҟаҵаны, ҳтәылаҟны зегьынџьара 
имҩаԥысуеит еиуеиԥшым аусмҩаԥ-
гатәқәа. Убарҭ ирыхәҭакуп, хаҵа-
рашәан зыхьӡ ахааназгьы иаҳзын-
хо Владислав Ду, иԥсҭазаара зегь 
ззикыз, иԥсадгьыл гәакьа ахақәиҭра 
аԥеиԥш иаҵәатәы шьаҟоу, еиҵагы-
ло абиԥарақәа гәамч ӷәӷәала рыл-

шарақәа реизырҳаразы ҳтәылаҿы 
иҿио еиуеиԥшым аспорт хкқәа ре-
илазаарақәагьы имҩаԥырго аиԥы-
ларақәеи, аицлабрақәеи. Убас, маи 
11 рзы, Аҟәа имҩаԥысит Влади-
слав Арӡынба игәалашәара ахьӡа-
ла ашашка асразы Аҟәеи Гәдоуҭеи 
рахьтә 34-ҩык ари аспорт хкы азҟа-
зацәа еидызыԥхьалаз атурнир. Аих-
шьалақәа рыла ахьтәы аԥхьахә иаԥ-
сахеит. Мамсыр Гарцкьиа,  Ахаҭбек 
Ахмадџьанов, Џьавахур Ахмадџьа-
нов, Лолита Назарс, Лолита Хмаил, 
Лана Иванба.

Араӡнытә – Ҭемыр Габуниа, Вик-
ториа  Туркова, Тигран  Мнацакани-
ан, Даниела Адлеиба, Руслан Габуниа.

Ерасҭ Сақаниа, Едгар Мнацака-
ниан, Заза Кортава, Сариа Гындиа, 
Тамуна Џьонџьуа, Баграт Гогьиа – 
аџьазтә аԥхьахәқәа  ранашьан. Иара 
убас аҳамҭа ҷыдақәа рыла иалкаан 
атурнир алахәцәа рахьтә зегь раасҭа 
иқәыԥшу Едгар Мнацаканиани, зегь 
реиҳа аԥышәа змоу ахәмарҩы – Ед-
гар Сангәлиеи.

Ахәмаррақәа мҩаԥысуан Шве-
ицариатәи  аикәшаратә шьақәгы-
лазаашьа аԥҟарақәа инарықәыр-
шәаны, аӡбаҩ хадас дыҟан Светлана 
Зубахина.

Агәамчи алшареи зыршаҳаҭуа

Аԥқьаҭмпыл Аԥснытәи Афедера-
циеи Аҟәа ақалақь Ахадара аҿари 
аспорти русқәа рзы адепартамен-
ти, жәлар рԥыза иқәраныҳәа ахьӡа-
ла, аҳҭнықалақь аҟны маи 11 рзы 
имҩаԥыргеит Аҟәатәи, Гагратәи Тҟәар-
чалтәи араионқәеи, Аҟәа ақалақьи 
аишәатә  ԥқьаҭасҩцәа еизгоу рко-
мандақәа рыбжьара, Аҟәа Ахадара 

иаарту аԥхьахәгаразы аиндаҭларақәа. 
Зҽалызкааз ахәмарцәа ирзыԥшын 
ахраҿақәеи, аҳаҭыртә шәҟәқәеи, 
Владислав Арӡынба ифотосахьа зну, 
змаӷра хҵәоу аԥхынтә кьаҿқәеи, иа-
ра убас,  аԥхьахәгаҩцәа жәаҩык ииун 
мзазы Шәача имаҩԥысраны иҟоу 
аԥқьаҭхәмарразы арҵара-ҽазыҟаҵа-
ратә еизгарақәа рахь ааԥхьара.

*  *  *  

*  *  *  

 d Ҳҳәынҭқарра ашьаҭаркҩы 
имшира аҽны, Аҟәа, Ан Карпов 
ихьӡ зху ашахматтә школ аҟны 
имҩаԥысит, ҳтәыла араионқәа 
зегь рахьтә 57-ҩык ашахматист-
цәа еидызкылаз ареспубликатә 
турнир.

Аиҳабыратә гәыԥ аҟны ахацәа 
рыбжьара зегь раасҭа ахшыҩҵар-
ра ааирԥшит Артиом Табариан, уи  
рацәаӡак диҵамхеит – Даур Зыхәба, 
ахԥатәи аҭыԥ иҽаԥсеитәит Алан 
Ҟаитан, еиҿамсрда хәыцрала аҳә-

са ираԥылгеит – Сарида Лаквитава.
16 ш. рҟнынӡа зхыҵуа арԥар-

цәа-қәыԥшцәа хшыҩла  реиндаҭла-
раҿы аԥхьахәтә ҭыԥқәа еихшахеит: 
актәи – Нестор Багаҭелиа, аҩбатәи 
– Багдан Турков, Георги Георгиан – 
ахԥатәи.

Аҭыԥҳацәа: Сариа Лакоба – актәи 
аҭыԥ; Мира Смыр– аҩбатәи; ахԥатәи 
– Лана Гәынба. Урҭ зегьы иранашьан 
аҳаҭыртә шәҟәқәеи  агәаларшәагатә 
ҳамҭақәеи, аҿари аспорти русқәа 
рзы Аҳәынҭеилаки ашахмат Афеде-
рациеи рыхьӡала.

*  *  *  
Маи 15 рзы Алаҳаӡы ақыҭан-

тәи астадион аҟны иаартын, ҩымш 
раԥхьа излагахьаз ашьапылам-
пыл аветеранцәа  XV жәларб-
жьаратәи  рыхәмаррақәа. Уи 
иалахәын Аԥсны, Урыстәыла, Уз-

бекистан, Аахыҵ Уаԥстәыла уҳәа  
рҟнытә зынӡа жәа-командак. Ары-
цхә 18-нӡа имҩаԥысуаз ари  атур-
нир алахәцәа еиндаҭлон Влади-
слав Арӡынба игәалашәара Ахраҿа 
аҽаԥсатәразы.

 d Аҿари аспорти русқәеи, арепа-
триациеи рзы Аҳәынҭеилакқәеи, 
атлетика ласы Афедерациеи 
раԥшьгарала Аԥсны Раԥхьатиәи 
Ахада В.Г.Арӡынба диижьҭеи 80 
ш. аҵреи, амҳаџьырқәа ргәа-
ларшәара амши  рыхьӡала, маи  
23 рзы имҩаԥысит «Нарҭаа ре-
иԥхныҩлара дуқәа» ҳәа хьӡыс 
измаз атлетика лас азы аусмҩаԥ-
гатә.

 Уи иалахәын 6 ш. инадыр-
кны 43 ш. рҟнынӡа зхыҵуа 65-
ҩык: 41-ҩык ахацәеи, 24-ҩык 
аҳәсеи. Аиԥхныҩлара мҩаԥысу-
ан ҩ- бжьаӡарак рыла: аҳәса рзы – 
3.000 метра; ахацәа – 5000 метра.

Аицлабра  хацыркын Ала-
датәи Ешыра, Аԥсуа  ҳәынҭқар-
ра ашьаҭаркҩы  имемориалтә 
комплекс аҟны ашәҭқәа рышьҭаҵа-
рала. Анаҩс аиԥхныҩлацәа досу 
рыбжьаӡарақәа  инарықәыршәа-
ны рымҩа хан Аҟәаҟа, амҳаџьыр-
цәа рыԥшаҳәа ашҟа.

Аҳәса рыбжьара актәи аҭыԥ 
аанылкылеит Маргарита Лахина, 
аҩбатәи – Лалита Хмаил, ахԥатәи 
– Евелина  Шипилкина. Ахацәа 
ираԥигеит Денис Саманба, уи  ди-
хьӡарц рацәак игымхеит – Дамеи 
Конџьариа, арҭ аҩыџьа роуп заԥ-
гара  илымшаз – Дмитри Зинченко.

Аиԥхныҩлара алахәцәа зегь 
раасҭа иқәыԥшу ҳәа иалкаахеит:  
Алан Берзениеи Анель Папбеи. 
Аиндаҭлаҩцәа қәрала иреиҳау, 
аха згәы еицҳафыруа ҳәа иԥхьаӡа-
хеит – Дмитри Зинченкои Илона 
Ҳаџьымбеи.

Ахы иақәиҭны аиқәԥаразы

Аспорт хан аҟны

«Нарҭаа 
реиԥхныҩлара 
дуқәа»

Атлетика лас азы

Агәабзиара иашьаҭоу

 d Маи 24 рзы, Аҟәа ареспубли-
катә стадион аҟны иаатит ашкол-
хәыҷқәа XVIII рспартакиада.

Уи азкуп, сынтәа адунеи атәы-
лақәа акыр рыҟнеиԥш, ҳҳәынҭқар-
раҿгьы иазгәарҭо, аҭоурыхтә ҵак 
ду змоу, 1941-1945 ш.ш. рзтәи 

Аџьынџьтәылатә еибашьраҿы игаз 
Аиааира 80 ш. ахыҵреи, ҳтәылаҿы 
изшықәсны ирылаҳәоу, ихьыԥшым 
Аԥсуа ҳәынҭқарра ашьаҭаркҩы, 
Аԥсны Раԥхьатәи Ахада В.Г.Арӡын-
ба диижьҭеи 80 ш. аҵреи.

Аспартакиада аартра хацыр-
кын Ахьӡ-аԥша абаҳчаҟны, аԥсад-
гьыл ахьчаразы зхы иамеигӡаз 

аҵеицәа рбаҟа аҿаԥхьа ашәҭқәа 
рышьҭаҵарала. Уи рхы аладырхәит, 
ақәыԥшцәа ажәа ԥхала аихьӡа-
ра ҳаракқәеи аманшәалареи рзе-
иӷьашьо иқәгылаз аԥыза-министр 
Владимир Делба, уи ихаҭыԥуаҩ 
Вараздат Миносиан, аҵара ами-
нистр Хана Гәынба, иара убас аҵа-
ра аминистрреи араионтә аҵара 
ҟәшақәеи рхаҭарнакцәа.

Аспартакиада мҩаԥысуеит ас-
порт хкқәа 14 рыла: атлетика ла-
сы, ашахмат, зхы иақәиҭу аиқәԥа-

ра, абокс, аӡиудо, аишәатә ԥкьаҭ, 
асамбо, ашьапылампыл, атлети-
ка хьанҭа, амҵәышәмпыл, анапы-
лампыл, ашьапылампыл маҷ, ахы-
ци ахәымпали рыла ахысра, аԥсуа 
милаҭтә хәмаррақәа – хықәкы-
ла аимҵакьачара рыла, иун 19 рҟ-
нынӡа.

А.Амзацба 

Аилҟьақәеи аиҿамсқәеи 
алкаахарц


